
ᐱᒋᐊᕐᓂᖓ 

ᓄᓇᕗᒻᒥ ᐱᕋᔭᒃᑕᐅᔪᓄᑦ ᐱᔨᑦᑎᕋᐅᑎᑦ ᐱᓕᕆᐊᕆᔭᐅᖃᑕᐅᕗᖅ ᓄᓇᓕᖕᓂ ᒪᓕᒐᕋᓛᓕᕆᔨᒃᑯᓐᓂ 

ᒪᓕᒐᓕᕆᔨᒃᑯᓐᓂ. ᐃᓗᓕᖃᖅᐳᖅ ᑕᓪᓕᒪᓂᒃ ᐱᓕᕆᐊᒃᓴᓪᓗᐊᑕᕐᓂᒃ: 

1) ᓄᓇᕗᒻᒥ ᐱᕋᔭᒃᑕᐅᔪᓄᑦ ᐃᑲᔪᖅᑕᐅᖁᓪᓗᒋᑦ ᑮᓇᐅᔭᖃᕐᕕᒃ,  

2) ᓄᓇᕗᒻᒥ ᐱᕋᔭᒃᑕᐅᔪᓄᑦ ᐱᓕᒻᒪᒃᓴᖅᑎᑦᑎᓂᕐᒧᑦ ᐱᓕᕆᐊᖅ,  

3) ᓄᓇᕗᒻᒥ ᐱᕋᔭᒃᑕᐅᔪᓄᑦ ᖃᖓᑦᑕᐅᑎᓄᑦ ᐃᑲᔫᑎᓄᑦ ᐱᓕᕆᐊᖅ,  

4) ᓄᓇᕗᒻᒥ ᐱᓂᕐᓗᒃᑕᐅᓯᒪᔪᑦ ᐱᕋᔭᑕᐅᓂᒃᑯ ᑐᐊᕕᕐᓇᖅᑐᒃᑯᑦ ᑮᓇᐅᔭᑦ , ᐊᒻᒪᓗ  

5) ᖃᑕᙳᑎᒌᓄᑦ ᑐᓴᐅᒪᖃᑦᑕᐅᑎᔪᓕᕆᔨᒃᑯᑦ,  

ᐊᐃᕐᕆᓕ 2011-ᖑᑎᓪᓗᒍ, ᓄᓇᕗᒻᒥ ᐱᕋᔭᒃᑕᐅᔪᓄᑦ ᐱᔨᑦᑎᕋᐅᑎᑦ ᑮᓇᐅᔭᖅᑖᖃᑦᑕᓯᒋᐊᓚᐅᖅᐳᑦ ᑲᓇᑕᒥ 

ᒪᓕᒐᓕᕆᔨᑯᓐᓂᑦ ᐱᔨᑦᑎᕋᖃᑦᑕᓕᕈᓐᓇᖁᓪᓗᒋᑦ ᐊᑐᕆᐊᖃᖅᑕᖃᕈᓐᓇᖁᓪᓗᒋᓪᓗ ᐱᓂᕐᓗᒃᑕᐅᓯᒪᔪᓄᑦ 

ᐱᒋᐊᖅᑎᑦᑎᔪᓐᓇᖁᓪᓗᒋᓪᓗ ᐱᓕᒻᒪᒃᓴᖃᑦᑕᕐᓂᒥᒃ ᐃᓕᓐᓂᐊᕈᑎᑖᖅᑐᕈᓐᓇᖁᓪᓗᒋᓪᓗ ᑕᕝᕙᐃᓐᓇᖅ 

ᐱᔨᑦᑎᕋᖅᑎᐅᓲᓄᑦ. ᑲᓇᑕᒥ ᒪᓕᒐᓕᕆᔨᒃᑯᑦ ᑮᓇᐅᔭᖅᑕᖃᖅᑎᑦᑎᓚᐅᕆᕗᑦ ᐱᓂᕐᓗᒃᑕᐅᓯᒪᔪᑦ ᐃᓚᔮᖏᓪᓗ 

ᐃᖅᑲᖅᑐᖅᑕᐅᕝᕕᐅᔪᒧᙵᐅᔪᓐᓇᖁᓪᓗᒋᑦ. ᒫᓐᓇᒃᑯᑦ ᑮᓇᐅᔭᓄᑦ ᐊᖏᖃᑎᒌᒍᑦ ᓇᒻᒪᒃᓯᑎᓯᒪᕗᖅ ᒫᔾᔨ 2026-ᒧᑦ. 

ᑕᐃᒪᙵᑦ ᔪᓚᐃ 2017-ᒥᑦ, ᓄᓇᕗᒻᒥ ᐱᕋᔭᒃᑕᐅᔪᓄᑦ ᐱᔨᑦᑎᕋᐅᑎᑦ ᑮᓇᐅᔭᖃᖅᑎᑕᐅᓯᒪᕗᑦ ᑲᓇᑕᒥ 

ᒪᓕᒐᓕᕆᔨᒃᑯᓐᓂᑦ ᐱᒋᐊᖅᑎᑦᔪᓐᓇᖁᓪᓗᒋᑦ ᐃᓚᒌᓄᑦ ᑐᑭᓯᒋᐊᕐᕕᖕᒥᒃ.  ᐃᓚᒌᓄᑦ ᑐᑭᓯᒋᐊᕐᕕᒃ ᐃᓚᓕᐅᑎᓯᒪᕗᑦ 

ᑲᓇᑕᒥ ᐊᐱᖅᑯᑕᐅᓯᒪᔪᓂᒃ ᐊᕐᓇᐃᑦ ᓂᕕᐊᖅᓵᓪᓗ ᐃᓄᐊᖅᑕᐅᓯᒪᔪᑦ ᐊᓯᐅᔨᔭᐅᓯᒪᔪᓪᓗ ᐱᔾᔪᑎᒋᓪᓗᒋᑦ 

ᐱᓕᕆᐊᕆᔭᖏᓐᓄᑦ ᐃᑲᔪᖅᓱᖅᑕᐅᑎᑦᑎᓂᒃᑯ ᐱᔨᑦᑎᑕᐅᑎᑦᑎᓂᒃᑯᓪᓗ ᐃᓚᐃᖅᑕᐅᓯᒪᔪᓂᒃ ᑲᓇᑕᒥ 

ᐊᐱᖅᑯᑕᐅᓯᒪᔪᓂᒃ ᐊᕐᓇᐃᑦ ᓂᕕᐊᖅᓵᓪᓗ ᐃᓄᐊᖅᑕᐅᓯᒪᔪᑦ ᐊᓯᐅᔨᔭᐅᓯᒪᔪᓪᓗ ᐱᔾᔪᑎᒋᓪᓗᒋᑦ. ᑳᓐᑐᓛᒃ ᓄᓇᕗᒻᒥ 

ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᖅᑎᑦ ᐊᒻᒪ ᒪᓕᒐᓕᕆᔨᒃᑯᑦ ᑲᓇᑕᒥ ᓄᑖᙳᕆᐊᖅᑕᐅᓚᐅᖅᐳᖅ ᐊᐃᕐᕆᓕ 1, 2025−ᒥ, 

ᑮᓇᐅᔭᖃᖅᑎᑕᐅᔾᔪᑎᓪᓗ ᐃᓱᓕᕝᕕᒃᓴᖃᖅᖢᑎᒃ ᒫᔾᔨ 31, 2030−ᒥ. 

ᓄᓇᕗᒻᒥ ᐱᕋᔭᒃᑕᐅᔪᓄᑦ ᐱᔨᑦᑎᕋᐅᑎᒃᑯᓐᓂ ᐃᓂᒋᔭᐅᔪᑦ ᑮᓇᐅᔭᖃᖅᑎᑕᐅᕗᑦ ᑲᓇᑕᒥ ᒪᓕᒐᓕᕆᔨᒃᑯᓐᓂᑦ ᓄᓇᕗᒻᒥ 

ᒐᕙᒪᒃᑯᖓᓐᓂᑦ. ᒪᓕᒐᓕᕆᔨᒃᑯᑦ ᑲᓇᑕᒥ ᑮᓇᐅᔭᖃᖅᑎᑦᑎᓲᖑᕗᑦ ᒪᕐᕉᖕᓄᑦ ᑐᑭᓯᒋᐊᒐᒃᓴᓄᑦ ᑕᑯᔭᒃᓴᙳᖅᑎᑕᐅᔪᓄᑦ 

ᐊᐅᓚᑦᑎᔨᓄᑦ, ᐃᖃᓗᖕᓂ ᐃᖃᓗᒃᑑᑦᑎᐊᒥᓗ. ᓄᓇᕗᑦ ᒐᕙᒪᖓ ᑮᓇᐅᔭᖃᖅᑎᑦᑎᕙᒃᐳᖅ ᐱᕋᔭᒡᕕᐅᓯᒪᔪᓄᑦ 

ᐱᔨᑦᑎᕋᕐᕕᖃᖅᐸᖕᓂᕐᒧᑦ ᐊᐅᓚᑦᑎᔨᒋᔭᐅᔪᒧᑦ ᐃᓂᒧᑦ ᐱᑎᑦᑎᕙᒃᖢᓂᓗ ᑮᓇᐅᔭᖁᑎᒋᔭᐅᓂᐊᖅᑐᓂᒃ ᐱᖓᓱᓄᑦ 

ᓄᓇᕗᒻᒥ ᕼᐋᒻᓚᒋᔭᐅᔪᓄᑦ−ᒥᑦᑎᒪᑕᓕᒃ, ᐊᕐᕕᐊᑦ, ᐸᖕᓂᖅᑑᕐᓗ−ᐅᑯᑎᒎᓇᖅ, ᑐᓐᓂᖅᑯᑕᐅᕙᒃᑐᓄᑦ 

ᐅᓂᒃᑳᕐᕕᒋᔭᕆᐊᖃᖅᖢᒋᑦ ᐊᖏᖃᑎᒌᒍᑕᐅᓯᒪᔪᑎᒍᑦ ᐃᑲᔪᖅᑐᐃᔪᒪᓪᓗᑎᒃ ᐃᖅᑲᓇᐃᔭᖅᑎᑦᑎᓂᕐᒥᒃ ᓄᓇᓕᖕᓂ 

ᐱᓂᕐᓗᒡᕕᐅᓯᒪᔪᓄᑦ ᑲᒪᒋᔭᖃᖅᐸᖕᓂᕐᒧᑦ ᐊᐅᓚᑦᑎᔨᒥᒃ ᑕᒪᐃᓐᓂ ᐊᑐᓂᑦ ᓄᓇᓕᖕᓂ. 

ᑮᓇᐅᔭᒃᑲᓐᓃᑦ ᐃᑲᔪᖅᑐᐃᔾᔪᑎᒃᓴᑦ ᓄᓇᕗᒻᒥ ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᐅᑎᓄᑦ ᐱᓕᕆᐊᒃᓴᓄᑦ ᐱᔭᐅᓚᐅᖅᐳᑦ 

2023−ᒥ ᐅᑭᐊᒃᓵᒃᑯᑦ. 2023−ᒥ ᐅᑭᐊᒃᓵᒃᑯᑦ, ᐃᓄᓕᕆᔨᒃᑯᑦ ᐊᒻᒪ ᒪᓕᒐᓕᕆᔨᒃᑯᑦ ᐊᑎᓕᐅᓚᐅᖅᐳᑦ 

ᑎᑎᕋᖅᓯᒪᔪᑎᒍᑦ ᑐᑭᓯᐅᒪᖃᑦᑕᐅᑎᓂᕐᒥᒃ (MOU) ᑲᑐᔾᔨᖃᑎᒌᒍᑕᐅᓂᐊᖅᑐᒥᒃ ᐊᑐᓕᖅᑎᑕᐅᔪᓂᒃ 

ᐊᕐᓇᐃᑦ/ᐊᖑᑎᑦ ᒪᓕᒃᖢᒋᑦ ᐋᓐᓂᖅᓯᖅᑕᐅᕙᒃᑐᑦ ᐱᒋᐊᖅᑕᐅᓯᒪᔪᓂᒃ. ᑎᑎᕋᖅᓯᒪᔪᑎᒍᑦ ᑐᑭᓯᐅᒪᖃᑦᑕᐅᑎᓂᖅ 

ᐱᔪᓐᓇᖅᑎᑦᑎᓚᐅᖅᐳᖅ ᒪᓕᒐᓕᕆᔨᒃᑯᓐᓂ ᑮᓇᐅᔭᓂᒃ ᐱᑎᑕᐅᔪᓂᒃ ᐊᕐᕌᒍᓄᑦ−ᑎᓴᒪᓄᑦ ᐊᖏᖃᑎᒌᒍᑎᒃᑯᑦ 

ᐃᓄᓕᕆᔨᒃᑯᓐᓄᑦ ᐊᒻᒪ ᐊᕐᓇᓄᑦ ᐊᖑᑎᓄᓪᓗ ᓇᓕᒧᒌᒃᑎᑕᐅᓂᖏᓐᓄᑦ ᑲᓇᑕᒥ. 

ᐃᓚᖓ 1: ᓄᓇᕗᒻᒥ ᐱᕋᔭᒃᑕᐅᔪᓄᑦ ᐃᑲᔪᖅᑕᐅᖁᓪᓗᒋᑦ ᑮᓇᐅᔭᖃᕐᕕᒃ  

ᐱᕋᔭᒃᑕᐅᔪᓄᑦ ᐱᖁᔭᖅ ᓴᖅᑭᔾᔪᑕᐅᕗᖅ ᓄᓇᕗᒻᒥ ᐱᕋᔭᒃᑕᐅᓯᒪᔪᑦ ᐃᑲᔪᖅᑕᐅᖁᓪᓗᒋᑦ ᑮᓇᐅᔭᖃᕐᕕᒃ 

ᐊᑐᐃᓐᓇᐅᑎᑦᑎᖃᑦᑕᖅᐳᓪᓗ ᓴᖅᑭᑕᐅᕙᓪᓕᐊᔪᓂᒃ ᐱᕋᔭᒡᕕᐅᓯᒪᔪᑦ ᐃᑲᔪᖅᑕᐅᔾᔪᑎᒃᓴᖏᓐᓂᒃ ᑲᑎᒪᔨᓄᑦ ᑮᓇᐅᔭᑦ 

ᓴᓂᕐᕙᒃᑕᐅᔾᔪᑎᒃᓴᖏᓐᓂᒃ. ᑕᒪᓐᓇ ᐅᓂᒃᑳᓕᐊᕐᒧᑦ ᐃᓚᒋᔭᐅᔪᖅ ᐸᕐᓇᒃᑕᐅᓯᒪᔪᖅ ᒪᓕᒃᑕᐅᓪᓗᓂ ᐃᓚᖓ 10 

ᐱᕋᔭᒃᑕᐅᓯᒪᔪᓄᑦ ᐱᖁᔭᕐᒧᑦ, ᑲᑎᒪᔨᕋᓛᓂᒃ ᐅᓂᒃᑳᕆᐊᖃᖅᑎᑦᑎᓪᓗᓂ ᖃᓄᐃᓕᐅᖃᑦᑕᕐᓂᕆᔭᖏᓐᓂᑦ 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊᑕ ᐃᓱᐊᓂ. 

ᐱᕋᔭᒃᑕᕕᓂᐅᔪᑦ ᐃᑲᔪᖅᑕᐅᖁᓪᓗᒋᑦ ᑮᓇᐅᔭᖃᕐᕕᒃ ᐃᓛᒃᑰᖓᓪᓗᓂ ᑮᓇᐅᔭᖃᕐᕕᒃ ᓴᖅᑭᖅᑕᐅᓯᒪᔪᖅ 

ᑮᓇᐅᔭᖅᑖᕆᔭᐅᕙᓪᓕᐊᓯᒪᔪᓂᑦ ᐱᕋᔭᒃᑕᐅᓯᒪᔪᑦ ᐊᑭᓖᒃᑲᓐᓂᕈᑎᖏᓐᓂᑦ ᑲᓇᑕᒥ ᐱᕋᔭᒃᑐᓄᑦ ᒪᓕᒐᖅ ᒪᓕᒃᖢᒍ. 

ᑮᓇᐅᔭᑦ ᐋᖅᑭᒃᑕᐅᓯᒪᓚᐅᖅᐳᑦ ᐃᑲᔫᑎᒃᓴᐅᓇᓱᒃᖢᑎᒃ ᓄᓇᓕᖕᓂ−ᑐᙵᕕᓕᖕᓄᑦ ᐱᓕᕆᐊᓄᑦ ᐊᒻᒪ 

ᖃᓄᐃᓕᐅᕈᑎᒃᓴᓄᑦ ᐱᔨᑦᑎᕋᓲᓄᑦ ᐊᒻᒪ ᐃᑲᔪᓲᓄᑦ ᐱᕋᔭᒃᑕᐅᓲᓄᑦ, ᐅᑯᐊ ᐃᓚᒋᔭᐅᓪᓗᑎᒃ: 

• ᐱᓕᒻᒪᒃᓴᕐᓂᖅ ᑐᕌᒐᖃᖅᑐᖅ ᐅᔾᔨᕆᔭᐅᖁᓪᓗᒋᑦ ᓄᓇᓕᖕᓂ ᐱᔾᔪᑎᒃᓴᖅᓯᐅᖅᑏᑦ ᐱᔭᐅᒋᐊᓕᖕᓂᒃ 

ᖃᓄᐃᑦᑑᓂᖏᓐᓂᒡᓗ ᐱᕋᔭᒃᑕᐅᓯᒪᔪᓄᑦ; 

• ᐱᔨᑦᑎᕋᐅᑎᑦ ᐃᑲᔫᑕᐅᓲᑦ ᐱᕋᔭᒃᑕᐅᓯᒪᔪᓄᑦ ᐊᒃᓱᕈᕐᓇᖅᑐᒃᑰᖅᑎᓪᓗᒋᑦ, ᐃᓄᖕᓂᒃ ᐃᑲᔪᖅᓱᐃᑎᓪᓗᒋᑦ, 

ᐱᔨᑦᑎᕋᖅᑕᐅᓯᒪᔪᑦ ᑲᒪᒋᔭᐅᒃᑲᓐᓂᖅᑎᓪᓗᒋᑦ, ᐱᕋᔭᒃᑕᐅᓯᒪᔪᓄᑦ ᑐᑭᓯᒋᐊᕈᑎᑦ ᐊᒻᒪ ᐱᓕᕆᐊᕆᔭᐅᔪᒃᓴᑦ 

ᐊᓯᖏᓐᓄᑦ ᐱᓕᕆᔨᓄᑦ ᑐᓐᓂᖅᑯᑕᐅᕙᒡᓗᑎᒃ; 

• ᑭᒃᑯᑐᐃᓐᓇᕐᓂᑦ ᐅᔾᔨᕈᓱᒃᑎᑦᑎᓗᓂ ᑐᓴᐅᒪᑎᑦᑎᓗᓂᓗ ᐱᔪᓐᓇᐅᑎᖏᓐᓂᑦ ᐊᒻᒪᓗ 

ᐱᓕᕆᐊᕆᔭᕆᐊᖃᖅᑕᖏᓐᓂᑦ ᐱᓂᕐᓗᒃᑕᐅᓯᒪᔪᑦ, ᐊᑐᐃᓐᓇᐅᑎᓪᓗᒋᑦ ᐱᔨᑦᑎᕋᐅᑎᑦ, 

ᐱᕋᔭᒃᑕᐅᓯᒪᔪᓄᑦ ᓴᐳᓐᓂᐊᖅᑎᑰᖓᔪᑎᒍᑦ ᐊᒻᒪᓗ ᐱᓕᕆᔾᔪᓯᖏᑎᒍᑦ, ᐊᒻᒪᓗ ᐱᔾᔪᓯᐅᔪᓄᑦ 

ᐊᒃᑐᐊᓂᖃᖅᑐᓄᑦ ᐱᓂᕐᓗᒃᑕᐅᓂᑯᓄᑦ; ᐊᒻᒪ 

• ᖃᐅᔨᓴᖅᑕᐅᖃᑦᑕᖅᓯᒪᔪᑦ ᐊᑲᐅᓛᒃᑯᑦ ᐱᓕᕆᐊᖑᖃᑦᑕᖅᓯᒪᔪᑦ ᐱᔾᔪᑕᐅᓲᓂᒃ ᓴᖅᑭᑦᑎᓂᐊᖅᑎᓪᓗᒋᑦ 

ᐱᕋᔭᒃᑕᐅᖃᑦᑕᖅᑐᓂᒃ ᑲᓇᑕᓕᒫᒥ ᐱᕙᓪᓕᐊᑎᑕᐅᓂᖏᓪᓗ ᖃᓄᐃᓕᐅᕈᑕᐅᔪᒪᔪᑦ ᐊᑲᐅᓛᒃᑯᑦ 

ᐃᑲᔪᖅᓱᐃᔾᔪᑕᐅᔪᓐᓇᖅᑐᑦ ᓄᓇᕗᒻᒥᐅᓄᑦ ᐱᕋᔭᒃᑕᐅᓂᒃᑯᑦ ᐋᓐᓂᖅᑕᐅᓯᒪᔪᓄᑦ. 

ᑐᒃᓯᕋᐅᑎᓂᒃ ᐱᓕᕆᐊᕐᓄᑦ ᐱᔪᒪᔾᔪᑎ ᓴᖅᑭᑕᐅᒐᔪᒃᑐᖅ ᓄᓇᕗᒻᒥ ᓄᓇᓕᓗᒃᑖᕐᓂᑦ ᐊᑕᐅᓯᐊᖅᖢᑎᒃ ᐊᕐᕌᒍᒥ. 

ᐱᕋᔭᒃᑕᕕᓃᑦ ᐃᑲᔪᖅᑕᐅᖁᓪᓗᒋᑦ ᑲᑎᒪᔨᕋᓛᑦ ᐃᓚᖏᑦ ᕿᒥᕐᕈᐊᓲᖑᔪᑦ ᐱᓕᕆᐊᒃᓴᓄᑦ ᑐᒃᓯᕋᐅᑎᓂᒃ ᐊᒻᒪᓗ 

ᒥᓂᔅᑕᒧᑦ ᐊᐅᓪᓚᖅᑎᑉᐸᒃᖢᓂᒋᑦ ᐱᓕᕆᐊᒃᓴᑦ ᐊᑐᓕᖁᔭᐅᔪᑦ ᒥᓂᔅᑕᒧᑦ ᐊᖏᖅᑕᐅᖁᓪᓗᒋᑦ.   

ᐱᕋᔭᒃᑕᐅᓯᒪᔪᑦ ᐃᑲᔪᖅᑕᐅᔾᔪᑎᒃᓴᖏᓐᓄᑦ ᑲᑎᒪᔨᕋᓛᑦ  

ᐱᕋᔭᒃᑕᕕᓃᑦ ᐃᑲᔪᖅᑕᐅᖁᓪᓗᒋᑦ ᑲᑎᒪᔨᕋᓛᑦ ᐱᖓᓱᓂᒃ ᑲᑎᒪᔨᖃᖅᐳᑦ ᑎᒃᑯᐊᖅᑕᐅᕙᒃᖢᑎᒃ ᒪᓕᒐᓕᕆᔨᒃᑯᑦ 

ᒪᓂᔅᑕᖓᓄᑦ ᐱᔨᑦᑎᕐᓂᕐᒧᑦ ᐊᕐᕌᒍᓄᑦ ᐱᖓᓱᓄᑦ. ᑲᑎᒪᔨᕋᓛᓄᑦ ᐃᓚᒋᔭᐅᔪᑦ ᓄᓇᓕᖕᓂ ᐃᓚᒋᔭᐅᑦᑎᐊᖅᐳᑦ 

ᖃᐅᔨᒪᑦᑎᐊᖅᖢᑎᒃ ᐱᓕᕆᖃᑦᑕᖅᓯᒪᓂᑰᑦᑎᐊᖅᖢᑎᒡᓗ ᒪᓕᒐᓕᕆᓂᕐᒨᖓᔪᓂᒃ ᐊᒻᒪ ᐃᓄᓕᕆᔾᔪᑕᐅᓲᓂᒃ. 

ᓂᕈᐊᒐᒃᓴᙳᖅᑎᑦᑎᖁᔨᓂᖅ ᐱᓇᔫᑎᓂᒡᓗ ᐱᕋᔭᒡᕕᐅᓯᒪᔪᑦ ᐃᑲᔪᖅᑕᐅᔾᔪᑎᒃᓴᖏᓐᓄᑦ ᑲᑎᒪᔨᕋᓛᓄᑦ 

ᒪᓂᓴᐅᑕᐅᓚᐅᖅᐳᖅ ᒫᑦᓯ 2025−ᒥ ᐱᖓᓱᑦ ᐃᓐᓄᒃᑕᐅᓯᒪᙱᑦᑐᑦ ᐃᖅᑲᓇᐃᔮᒃᓴᑦ ᐃᓐᓄᒃᑕᐅᖁᓪᓗᒋᑦ. 

ᐊᐃᑦᑖᖑᒐᓗᐊᖅ, ᐃᖅᑲᓇᐃᔮᖅᑖᕋᓱᒃᑐᑦ ᓇᓗᓇᐃᖅᑕᐅᓚᐅᙱᒻᒪᑕ, ᑕᒪᕐᒥᒡᓗ ᐱᖓᓱᑦ ᐃᖅᑲᓇᐃᔮᒃᓴᑦ 

ᐃᓐᓄᒃᑕᐅᓯᒪᙱᖦᖢᑎᒃ 2024-25 ᐊᕐᕌᒍᖓᓂ. 

ᐱᕋᔭᑦᑕᒥᓂᐅᔪᑦ ᐱᕋᔭᑦᑕᐅᓂᖏᓐᓄᑦ ᐱᓕᕆᐊᖅ ᐊᐅᓚᑕᐅᓂᖓ  

ᐱᕋᔭᒃᑕᕕᓂᐅᔪᑦ ᐃᑲᔪᖅᑕᐅᖁᓪᓗᒋᑦ ᑮᓇᐅᔭᖃᕐᕕᒃ ᐊᐅᓚᑕᐅᓲᖅ ᐱᕋᔭᒃᑕᕕᓂᐅᔪᑦ ᐱᔨᑦᑎᕋᖅᑕᐅᓂᖏᓐᓄᑦ 

ᐊᐅᓚᑦᑎᔨᒧᑦ, ᐱᓕᕆᐊᒃᓴᖃᖅᖢᓂᓗ ᑎᑎᕋᕐᕕᓕᕆᓂᒃᑯᑦ ᐃᑲᔪᖅᑐᐃᓗᑎᑦ ᐅᑯᓇᓂ: 

• ᐱᕋᔭᒡᕕᐅᓯᒪᔪᑦ ᐃᑲᔪᖅᑕᐅᕙᖕᓂᖏᓐᓄᑦ ᑲᑎᒪᔨᕋᓛᑦ: ᐱᓕᒻᒪᒃᓴᐃᓗᑎᒃ ᐃᑲᔪᖅᑐᐃᔪᓂᑦ ᑲᑎᒪᔨᕋᓛᓂᑦ 

ᐱᓕᕆᐊᖃᕐᓗᑎᒃ ᐱᓕᕆᐊᖏᓐᓂᑦ ᑎᑭᓐᓇᓱᐊᖅᑕᖏᓐᓂᒡᓗ ᐅᒃᑯᐃᖓᔪᒦᖏᓐᓇᕐᓗᑎᒡᓗ ᑲᑎᒪᔨᕋᓛᑦ 

ᑐᓴᐅᒪᖃᑎᒌᖁᓪᓗᒋᑦ ᒫᓐᓇ ᐱᔾᔪᑕᐅᕙᒃᑐᓂᑦ ᐱᕋᔭᒃᑕᐅᓯᒪᔪᓂᑦ ᐊᕕᒃᑐᖅᓯᒪᔪᓂᑦ ᐅᖃᐅᓯᖃᕐᓗᑎᒡᓗ 

ᐅᐸᓗᖓᐃᔭᐅᑎᓂᑦ ᑕᒪᒃᑯᓂᖓ ᐊᑲᐅᙱᓕᐅᕈᑕᐅᔪᓂᑦ. 

• ᐱᕋᔭᒃᑕᐅᓯᒪᔪᑦ ᐃᑲᔪᖅᑕᐅᖁᓪᓗᒋᑦ ᑮᓇᐅᔭᖃᕐᕕᖕᒥᑦ ᐱᓇᔪᒃᑐᑦ: ᐃᑲᔪᖅᓱᖅᑕᐅᓪᓗᑎᒃ ᐱᓇᔪᒃᑐᑦ 

ᑐᒃᓯᕋᐅᑎᒧᑦ ᐊᒻᒪᓗ ᐅᓂᒃᑳᓕᐅᕐᓂᕐᒧᑦ ᐊᑐᖅᑕᐅᕙᓪᓕᐊᕙᒃᑐᓄᑦ, ᐃᓄᑐᐃᓐᓇᐃᓪᓗ 

ᐃᑲᔪᖅᑕᐅᕙᒃᖢᑎᒃ ᐊᒻᒪᓗ/ᐅᕝᕙᓘᓐᓃᑦ ᒐᕙᒪᐅᙱᑦᑐᑦ ᑎᒥᐅᔪᑦ ᐊᑑᑎᖃᑦᑎᐊᖅᑐᓂᒃ 

ᐱᓕᕆᐊᒃᓴᓕᐅᕐᓂᕐᒧᑦ ᑐᕌᖓᔪᓂᒃ ᒪᒥᓴᕐᓂᖏᓐᓄᑦ ᐊᒻᒪᓗ ᐱᔪᓐᓇᖅᓯᑎᑕᐅᓂᖏᓐᓄᑦ ᐱᕋᔭᒃᑕᐅᓂᑯᑦ.  

• ᐃᓄᖕᓂᒃ ᐅᔾᔨᕈᓱᒃᑎᑦᑎᓂᖅ: ᐱᒋᐊᖅᑎᑦᑎᓗᑎᒃ ᑭᒃᑯᑐᐃᓐᓇᑦ ᐅᔾᔨᕈᓱᓕᒃᑲᓐᓂᖁᓪᓗᒋᑦ ᐱᕋᔭᒃᑕᐅᕙᒃᑐᑦ 

ᐊᒃᑐᐃᓂᖏᓐᓂᒃ ᐊᒻᒪ ᐃᑲᔪᖅᑐᐃᔾᔪᑎᓂᒃ ᐊᑐᐃᓐᓇᐅᔪᓂᒃ ᓄᓇᕗᒻᒥ ᓄᓇᓕᖕᓂ. 

ᐱᓕᕆᐊᒃᓴᓪᓗᐊᑕᑦ ᐊᒻᒪ ᐊᓂᒍᖅᑎᑕᐅᔪᑦ  

ᒪᓕᒐᓕᕆᔨᒃᑯᑦ ᐊᑐᓚᐅᖅᐳᑦ ᑮᓇᐅᔭᓂᒃ ᐊᑐᐃᓐᓇᕈᖅᑎᑕᐅᔪᓂᒃ ᑎᑎᕋᖅᓯᒪᔪᑎᒍᑦ ᑐᑭᓯᐅᒪᖃᑦᑕᐅᑎᓂᕐᒧᑦ 

ᐃᓄᓕᕆᔨᒃᑯᓐᓂ ᐃᑲᔪᖅᑐᐃᔪᒪᓪᓗᑎᒃ ᑲᔪᓯᑎᑦᑎᓂᕐᒥᒃ ᐱᕋᔭᒡᕕᐅᓯᒪᔪᑦ ᐃᑲᔪᖅᑕᐅᔾᔪᑎᒃᓴᖏᓐᓄᑦ 

ᑮᓇᐅᔭᖁᑎᒋᔭᐅᔪᓄᑦ ᐱᓕᕆᐊᒃᓴᓄᑦ. ᑖᔅᓱᒪ ᑮᓇᐅᔭᐅᑉ ᐋᖅᑭᒃᓯᒪᓂᖓᒍᑦ, $150,000 ᐊᕐᕌᒍᑕᒫᑦ 

ᓴᓂᕐᕙᒃᑕᐅᖃᑦᑕᓚᐅᖅᐳᑦ ᐃᑲᔪᖅᑐᐃᔾᔪᑕᐅᓂᐊᖅᖢᑎᒃ ᓄᓇᓕᖕᓂ ᑐᙵᕕᓕᖕᓂᒃ ᐱᓕᕆᐊᒃᓴᓂᒃ ᐊᒻᒪ 

ᐃᓚᒋᐊᕈᑎᓂᒃ ᑮᓇᐅᔭᓂᒃ ᐊᑐᐃᓐᓇᐅᔪᓂᒃ ᐱᕋᔭᒡᕕᐅᓯᒪᔪᑦ ᐃᑲᔪᖅᑕᐅᔾᔪᑎᒃᓴᖏᓐᓄᑦ ᑮᓇᐅᔭᓂᒃ. 

 

ᑎᓴᒪᑦ ᓄᓇᓖᑦ—ᐊᕐᕕᐊᑦ, ᐸᖕᓂᖅᑑᖅ, ᒥᑦᑎᒪᑕᓕᒃ, ᐊᒻᒪ ᑲᖏᖅᖠᓂᖅ—ᑖᒃᑯᓂᖓ ᑮᓇᐅᔭᓂᒃ ᐊᑐᓚᐅᖅᐳᑦ 

ᐃᒪᐃᓕᐅᖅᖢᑎᒃ ᐊᑐᓕᖅᑎᑦᑎᓗᑎᒃ ᓄᓇᓕᖕᓂᖔᖅᑐᓂᒃ ᐱᓕᕆᐊᒃᓴᓂᒃ ᑕᐅᑐᒐᖃᓪᓗᐊᑕᖅᖢᑎᒃ 

ᖃᐅᔨᒪᓂᕆᔭᐅᔪᓂᒃ ᐊᔪᕈᓐᓃᖅᑕᐅᕙᒃᑐᓂᒡᓗ ᓅᑎᑦᑎᕙᓪᓕᐊᓂᕐᒥᒃ, ᐃᓕᖅᑯᓯᑐᖃᕐᓄᑦ ᐊᑕᖃᑎᒌᖕᓂᕐᒥᒃ, 

ᐃᓗᐊᖅᓴᖅᑕᐅᓂᕐᒧᓪᓗ ᐱᕕᒃᓴᓂᒃ ᐊᓂᒍᐃᓯᒪᔪᓄᑦ.   

ᐊᒃᓱᕈᕐᓇᖅᑐᑦ  

ᐱᓕᕆᐊᒃᓴᒧᑦ ᑐᒃᓯᕋᐅᑎᓕᐅᖁᔨᓂᖅ ᒪᓂᓴᐅᑕᐅᓚᐅᖅᐳᖅ ᒫᑦᓯ 2025−ᒥ, ᑕᓪᓕᒪᓂᒡᓗ ᐱᓕᕆᐊᒃᓴᓄᑦ 

ᑐᒃᓯᕋᐅᑎᓂᒃ ᐱᔪᖃᓚᐅᖅᖢᓂ. ᑕᐃᒪᐃᒃᑲᓗᐊᖅᑎᓪᓗᒍ, ᐱᕋᔭᒡᕕᐅᓯᒪᔪᑦ ᐃᑲᔪᖅᑕᐅᔾᔪᑎᒃᓴᖏᓐᓄᑦ ᑲᑎᒪᔨᕋᓛᑦ 

ᑎᒃᑯᐊᖅᓯᓯᒪᓚᐅᙱᑦᑐᑦ ᑲᑎᒪᔨᓂᒃ ᕿᒥᕐᕈᔨᒃᓴᓂᒃ ᑐᒃᓯᕋᐅᑎᓂᒃ, ᑕᐃᒪᐃᓐᓂᖓᓄᓪᓗ ᐱᓇᔫᑎᑦ 

ᐱᓕᕆᐊᖑᔪᓐᓇᓚᐅᙱᑦᑐᑦ ᐱᕋᔭᒡᕕᐅᓯᒪᔪᑦ ᐃᑲᔪᖅᑕᐅᔾᔪᑎᒃᓴᖏᓐᓄᑦ ᑮᓇᐅᔭᑦ ᐱᓕᕆᔾᔪᓯᒃᑯᑦ. 

ᐊᔪᕐᓇᖅᑐᖅᓯᐅᕐᓇᕋᓗᐊᖅᑎᓪᓗᒍ, ᐱᓕᕆᐊᖅ ᐃᑲᔪᖅᑐᐃᔪᓐᓇᓚᐅᖅᐳᖅ ᓄᓇᓕᖕᓂ−ᑐᙵᕕᓕᖕᓂᒃ ᐱᓕᕆᐊᒃᓴᓂᒃ 

ᖁᓛᓂ ᓇᓗᓇᐃᖅᓯᒪᔪᓂᒃ ᑮᓇᐅᔭᓂᒃ ᐊᑐᐃᓐᓇᕈᖅᑎᑕᐅᔪᓂᒃ ᑎᑎᕋᖅᓯᒪᔪᑎᒍᑦ ᑐᑭᓯᐅᒪᖃᑦᑕᐅᑎᓂᕐᒧᑦ 

ᐃᓄᓕᕆᔨᒃᑯᓐᓂ. ᐊᐅᓚᑦᑎᓂᕐᒧᑦ ᑲᔪᓯᐊᔾᔪᑕᐅᕙᒃᑐᑦ ᒪᓕᒃᖢᒋᑦ ᑖᔅᓱᒧᖓ ᑎᑎᕋᖅᓯᒪᔪᑎᒍᑦ 

ᑐᑭᓯᐅᒪᖃᑦᑕᐅᑎᓂᕐᒧᑦ ᑮᓇᐅᔭᖁᑎᒋᔭᐅᔪᓄᑦ, ᐱᓕᕆᐊᒃᓴᐃᑦ ᕿᒥᕐᕈᐊᖅᑕᐅᔭᕆᐊᖃᙱᓚᑦ 

ᐊᖏᖅᑕᐅᔭᕆᐊᖃᙱᖦᖢᑎᒡᓗ ᐱᕋᔭᒡᕕᐅᓯᒪᔪᑦ ᐃᑲᔪᖅᑕᐅᔾᔪᑎᒃᓴᖏᓐᓄᑦ ᑲᑎᒪᔨᕋᓛᒃᑯᓐᓄᑦ. ᐃᒪᓐᓇᖔᕐᓕ, 

ᐱᓕᕆᐊᒃᓴᐃᑦ ᕿᒥᕐᕈᔭᐅᕙᒃᐳᑦ ᐊᖏᖅᑕᐅᕙᒃᖢᑎᒡᓗ ᓄᓇᓕᖕᓂ ᒪᓕᒐᓕᕆᔨᒃᑯᓐᓂ, ᐱᕕᖃᖅᑎᑦᑎᓪᓗᓂ 

ᐱᓕᕆᐊᒃᓴᒥᒃ ᐃᑲᔪᖅᑐᐃᖏᓐᓇᕈᓐᓇᕐᓂᕐᒥᒃ ᓄᓇᓕᖕᓂᒃ−ᑐᙵᕕᓕᖕᓂᒃ ᐱᓕᕆᐊᖑᕙᓪᓕᐊᔪᒪᔪᓂᒃ 

ᐱᑕᖃᙱᒃᑲᓗᐊᖅᑎᓪᓗᒍ VAC−ᑯᓐᓄᑦ ᐃᓚᒋᔭᐅᔪᓂᒃ. 

ᐱᕋᔭᒃᑕᐅᔪᑦ ᐃᑲᔪᖅᑕᐅᖁᓪᓗᒋᑦ ᑮᓇᐅᔭᖃᕐᕕᒃ ᑮᓇᐅᔭᓕᕆᔾᔪᑎᑦ ᐅᓂᒃᑳᑦ  

ᑕᑯᓗᒍ ᐃᓚᓕᐅᔾᔭᐅᓯᒪᔪᖅ A: ᐱᕋᔭᒡᕕᐅᓯᒪᔪᑦ ᐃᑲᔪᖅᑕᐅᖁᓪᓗᒋᑦ ᑮᓇᐅᔭᑦ 2024-2025 ᑮᓇᐅᔭᓕᕆᓂᕐᒧᑦ 

ᐅᓂᒃᑳᖅ. 

ᐃᓚᖓ 2: ᓄᓇᕗᒻᒥ ᐱᕋᔭᒃᑕᐅᔪᓄᑦ ᐱᓕᒻᒪᒃᓴᖅᑎᑦᑎᓂᕐᒧᑦ ᐱᓕᕆᐊᖅ  

ᓄᓇᕗᒻᒥ ᐱᕋᔭᒃᑕᐅᔪᓄᑦ ᐱᓕᒻᒪᒃᓴᖅᑎᑦᑎᓂᕐᒧᑦ ᐱᓕᕆᐊᖅ ᓴᖅᑭᑕᐅᓚᐅᖅᑐᖅ ᐊᒥᓲᓂᖅᓴᐅᓕᕐᓂᐊᕐᒪᑕ 

ᑕᕝᕗᖓᑦᑎᐊᖅ ᐃᑲᔪᖅᑕᐅᓂᖏᑦ ᐱᔨᑦᑎᖅᑕᐅᓂᖏᓪᓗ ᐱᕋᔭᒃᑕᐅᓂᑯᑦ ᐊᒻᒪᓗ ᖃᐅᔨᒪᓂᖅᓴᐅᓕᕐᓂᐊᕐᒪᑕ ᐊᒻᒪᓗ 

ᐱᓕᒻᒪᒃᓴᕈᓐᓇᕐᓂᖅᓴᐅᓂᐊᕐᒪᑕ ᐱᔨᑦᑐᖅᑎᐅᕙᒃᑐᓂᒃ ᐋᖅᑭᒃᓯᒪᔪᒃᑯᑦ ᐱᓕᕆᖃᑎᒋᔭᐅᓂᖏᑎᒍᑦ ᐊᓯᖏᑦ ᒐᕙᒪᐅᔪᑦ 

ᒐᕙᒪᐅᙱᑦᑐᓪᓗ ᑎᒥᖁᑎᒋᔭᐅᔪᑦ. ᐱᔾᔪᑎᖃᖅᐳᑦ ᐱᕚᓪᓕᖅᑎᑕᐅᖁᓪᓗᒋᑦ ᖃᐅᔨᒪᓂᕆᔭᐅᔪᑦ ᐊᒻᒪ ᐱᐅᓂᕆᔭᐅᔪᑦ 

ᐃᑲᔪᖅᓱᐃᔾᔪᑎᓂᒃ ᐱᔨᑦᑎᕋᐅᑎᓂᒡᓗ ᐃᓕᖅᑯᓯᕆᔭᐅᔪᒃᑯᑦ ᐅᔾᔨᕐᓇᕐᓂᓕᖕᓂᒃ ᐊᑦᑕᕐᓇᙱᑦᑐᓂᒡᓗ ᐱᕋᔭᒃᑕᐅᓯᒪᔪᓄᑦ 

ᓄᓇᕗᒻᒥ ᐊᒻᒪᓗ ᒥᒃᖠᒋᐊᖅᑎᑕᐅᓗᑎᒡᓗ ᐱᕋᔭᒃᑕᐅᓂᒃᑯᑦ ᐋᓐᓂᕈᑕᐅᓯᒪᔪᑦ. 

ᐱᓕᕆᐊᒃᓴᓪᓗᐊᑕᑦ ᐊᒻᒪ ᐊᓂᒍᖅᑎᑕᐅᔪᑦ  

ᓄᓇᕗᒻᒥ ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᖅᑎᑦ ᐃᖅᑲᓇᐃᔭᖅᑎᖏᑦ ᐃᓚᐅᓚᐅᖅᐳᑦ ᐱᓕᒻᒪᒃᓴᕐᓂᕐᒧᑦ ᐊᒻᒪ ᐃᖅᑲᓇᐃᔮᒧᑦ 

ᐱᕚᓪᓕᕈᑎᒃᓴᓄᑦ ᐱᕕᒃᓴᐅᔪᓐᓇᖅᑐᓄᑦ ᑲᔪᓯᑎᑦᑎᓯᓐᓈᑦ ᐊᒻᒪ ᑲᔪᓯᑎᑦᑎᓪᓗᑎᒃ ᑐᑭᓯᒋᐊᒐᒃᓴᓂᒃ ᐊᒻᒪ 

ᐃᓕᓐᓂᐊᖅᓯᓐᓈᑦ ᑲᑎᒪᓯᓐᓈᑦ ᓄᓇᕘᓕᒫᒥ. ᑲᑎᖦᖢᒋᑦ, 15−ᓂᒃ ᑐᑭᓯᒋᐊᖅᑎᑦᑎᓚᐅᖅᐳᑦ ᐊᒻᒪ ᐃᓕᓐᓂᐊᖅᓯᓐᓈᑦ 

ᑲᑎᒪᓯᓐᓈᑦ ᑲᑎᒪᑎᑕᐅᓚᐅᖅᐳᑦ ᐅᔾᔨᕆᔭᐅᓕᒃᑲᓐᓂᖁᓪᓗᒍ ᐊᒻᒪ ᑐᑭᓯᔭᐅᒃᑲᓐᓂᖁᓪᓗᒍ ᐱᕋᔭᒡᕕᐅᓯᒪᔪᑦ 

ᐱᔭᕆᐊᖃᖅᑕᖏᓐᓂᒃ ᐊᒻᒪ ᓴᙱᒃᑎᒋᐊᕐᓗᒍ ᖃᐅᔨᒪᓂᕆᔭᐅᔪᖅ ᐊᒻᒪ ᐱᔪᓐᓇᕐᓂᕆᔭᐅᔪᖅ ᐱᔨᑦᑎᕋᖅᑎᓄᑦ 

ᑭᐅᑦᑎᐊᕈᓐᓇᖁᓪᓗᒋᑦ ᐱᕋᔭᒡᕕᐅᓯᒪᔪᓄᑦ ᐱᕋᔭᒃᑕᐅᔪᓄᑦ. ᐃᓚᐅᔪᑦ ᐅᑯᐊᖑᓚᐅᖅᐳᑦ ᐸᓖᓯᒃᑯᑦ, ᐃᓄᓕᕆᔨᒃᑯᑦ, 

ᐃᓗᐊᖅᓴᐃᔨᑦ, ᐃᓱᒪᓕᕆᔨᑦ, ᓄᓇᓕᖕᓂ ᐃᓅᓯᓕᕆᔨᑦ, ᐊᒻᒪ ᕿᒫᕝᕕᖕᒥ ᐃᖅᑲᓇᐃᔭᖅᑎᑦ. 

      ᐱᓕᒻᒪᒃᓴᖅᑎᑕᐅᓂᖏᑦ ᓄᓇᕗᒻᒥ ᐱᕋᔭᒃᑕᐅᔪᓄᑦ ᐱᔨᑦᑎᕋᐅᑎᑦ ᐃᖅᑲᓇᐃᔭᖅᑏᑦ  

ᐅᐸᒍᑎᓗᑎᒃ ᐃᖅᑲᓇᐃᔭᖅᑎᑦ ᐱᓕᒻᒪᒃᓴᖅᑎᑕᐅᓗᑎᒃ  



7  
 

• 2024-25−ᒥ, ᓄᓇᕗᒻᒥ ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᖅᑏᑦ ᑐᙵᓱᒃᑎᑦᑎᓚᐅᖅᐳᑦ ᐱᖓᓱᓂᒃ ᓄᑖᓂᒃ 

ᐃᖅᑲᓇᐃᔭᖅᑎᓂᒃ ᐃᓄᑑᖃᑎᖃᖅᖢᑎᒃ ᐊᔪᕈᓐᓃᖅᓴᖅᑎᑕᐅᓚᐅᖅᖢᑎᒃ ᑭᒡᒐᖅᑐᖅᑕᒥᓂᒃ ᓄᓇᓕᖕᓂ 

ᐃᖃᓗᖕᓂ, ᐸᖕᓂᖅᑑᒥ, ᒥᑦᑎᒪᑕᓕᖕᒥᓗ. ᑖᓐᓇ ᐱᓕᒻᒪᒃᓴᕐᓂᖅ ᐃᓚᖃᓚᐅᖅᐳᖅ ᐃᑲᔪᖅᑕᐅᔭᕆᐊᓕᖕᓂᒃ 

ᐃᑲᔪᖅᑐᐃᓂᕐᒥᒃ ᖃᕆᑕᐅᔭᒃᑯᑦ, ᐃᖅᑲᖅᑐᐃᔪᖃᖅᑎᓪᓗᒍ, ᓯᓚᒥᓗ ᐊᔪᕈᓐᓃᖅᓴᖅᑎᑕᐅᓂᕐᒥᒃ 

ᖁᑦᑎᒃᑐᒦᓐᓂᖅᓴᓄᑦ ᐱᕋᔭᒡᕕᐅᓯᒪᔪᓄᑦ ᐱᔨᑦᑎᕋᕐᕕᖃᖅᐸᖕᓂᕐᒧᑦ ᐃᖅᑲᓇᐃᔭᖅᑎᒋᔭᐅᔪᓄᑦ.  

• ᓄᓇᕗᒻᒥ ᐱᕋᔭᒃᑕᐅᔪᓄᑦ ᐱᔨᑦᑎᕋᐅᑎᑦ ᐱᓕᕆᖃᑎᒌᑦ ᐃᓚᐅᓚᐅᖅᐳᑦ ᐱᓇᓱᐊᕈᓯᓕᒫᒧᑦ 

ᖃᐅᔨᒪᓂᕆᔭᒥᓂᒃ ᐊᒥᖅᑳᖃᑎᖃᖅᖢᑎᒃ ᐅᑯᓂᖓ ᑑᐸ ᓄᑕᖅᑲᓄᑦ ᒪᒃᑯᒃᑐᓄᓪᓗ ᐅᐃᓂᐸᐃᒡᒥ. ᑑᐸ 

ᑐᑦᑕᕐᕕᒃ ᐊᐅᓚᑦᑎᕙᒃᐳᖅ ᑲᑐᔾᔨᖃᑎᒌᖕᓂᒃᑯᑦ ᖃᐅᔨᓴᕐᓂᕐᒥᒃ ᑭᐅᓯᓂᕐᒥᒡᓗ ᓄᑕᖅᑲᓂᒃ 

ᐱᓂᕐᓗᒃᓯᔪᖃᕌᖓᑦ. ᑕᒪᓐᓇ ᖃᐅᔨᒪᓂᕆᔭᐅᔪᒥᒃ ᐊᒥᖅᑳᖃᑎᖃᕐᓂᖅ ᐱᕕᒃᓴᖃᖅᑎᑦᑎᓚᐅᖅᐳᖅ ᓄᓇᕗᒻᒥ 

ᐱᕋᔭᒃᑕᐅᔪᓄᑦ ᐱᔨᑦᑎᕋᐅᑎᒃᑯᑦ ᐱᓕᕆᖃᑎᒌᒃᐸᒃᑐᓂᒃ ᐃᓕᑦᑎᔪᓐᓇᖅᖢᑎᒃ ᐱᓕᕆᕝᕕᒋᔭᐅᔫᑉ 

ᐊᑐᖅᐸᒃᑕᖏᓐᓂᒃ, ᐱᔨᑦᑎᕋᕐᓂᕆᕙᒃᑕᖏᓐᓂᒃ, ᐱᓕᕆᖃᑎᒌᒃᐸᖕᓂᖏᓐᓂᒡᓗ. ᑕᐅᖅᓰᖃᑎᒌᖕᓂᖅ 

ᐊᑑᑎᖃᓗᐊᓚᐅᖅᐳᖅ ᓲᖃᐃᒻᒪ ᐃᓚᖏᑦ ᓄᓇᕗᒻᒥ ᐱᕋᔭᒃᑕᐅᔪᓄᑦ ᐱᔨᑦᑎᕋᐅᑎᒃᑯᑦ 

ᐱᔨᑦᑎᕋᖅᑕᐅᕙᖕᒥᔪᑦ ᑭᕙᓪᓕᕐᒥ ᐱᔨᑦᑎᕋᖅᑕᐅᕙᖕᒥᖕᒪᑕ ᑑᐸ ᑐᑦᑕᕐᕕᒃᑎᒍᑦ. 

• ᓄᓇᕗᒻᒥ ᐱᕋᔭᒃᑕᐅᔪᓄᑦ ᐱᔨᑦᑎᕋᐅᑎᑦ ᐱᓕᕆᖃᑎᒌᑦ ᑲᔪᓯᑎᑦᑎᓚᐅᖅᐳᑦ ᐅᓪᓗᓄᑦ−ᑎᓴᒪᓄᑦ 

ᖃᓄᐃᓕᐅᖅᐸᓪᓕᐊᓂᐊᕐᓂᕐᒧᑦ ᑲᑎᒪᓂᕆᔭᐅᔪᒥᒃ ᑲᖏᖅᖠᓂᕐᒥ 9−ᓄᑦ ᓄᓇᕗᑦ ᒐᕙᒪᖓᑕ 

ᐃᖅᑲᓇᐃᔭᖅᑎᖏᓐᓄᑦ ᑳᓐᑐᓛᖃᖅᑎᖏᓐᓄᓪᓗ ᐃᖅᑲᓇᐃᔭᖅᑎᓄᑦ. ᑲᑎᒪᑎᓪᓗᒋᑦ ᐱᓕᕆᖃᑎᒌᓂᒃ 

ᑲᑎᑎᑦᑎᓚᐅᖅᐳᑦ ᓴᙱᒃᑎᒋᐊᖅᑎᑦᑎᔪᒪᓪᓗᑎᒃ ᑲᑐᔾᔨᖃᑎᒌᖕᓂᕐᒥᒃ, ᓄᑖᙳᕆᐊᖅᑎᑦᑎᔪᒪᓪᓗᑎᒃ 

ᐱᔨᑦᑎᕋᕐᓂᕆᔭᐅᕙᒃᑐᓂᒃ, ᓇᓗᓇᐃᖅᓯᓗᑎᒡᓗ ᐱᕕᒃᓴᓂᒃ ᐊᑐᕐᓂᐊᕐᓗᓂ ᒪᓂᒪᔪᓂᒃ 

ᐊᑐᖅᑕᐅᔪᓐᓇᖅᑐᓂᒃ ᑲᔪᓯᓂᖃᑦᑎᐊᖅᑐᒃᑯᑦ. ᐱᕕᖃᕈᑕᐅᓚᐅᕆᕗᖅ ᓇᓕᒧᒌᓕᖅᑎᑦᑎᓂᕐᒥᒃ 

ᓯᕗᓪᓕᐅᔾᔭᐅᔭᕆᐊᓕᖕᓂᒃ ᐊᒻᒪ ᐃᑲᔪᖅᓱᐃᓂᕐᒥᒃ ᐊᔾᔨᒌᒡᔫᒥᔪᓂᒃ ᐱᔨᑦᑎᕋᐅᑎᓂᒃ ᓄᓇᓕᓕᒫᓂᒃ. 

ᐃᑭᐊᖅᑭᕕᒃᑯᑦ ᐱᓕᒻᒪᒃᓴᕐᓂᖅ 

      ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᖅᑏᑦ ᐃᓚᐅᓚᐅᖅᐳᑦ ᖃᕆᑕᐅᔭᒃᑯᑦ ᐊᔪᕈᓐᓃᖅᓴᕐᓂᕐᒧᑦ ᐱᓕᕆᐊᖑᕙᒃᑐᓄᑦ, 

ᐅᑯᓂᖓᓗ ᐱᔾᔪᑎᖃᖅᖢᑎᒃ: 

• ᐱᓕᕆᐊᖃᓕᕐᓂᖅ ᐃᑲᔪᕐᓂᖅ ᐃᓐᓇᐅᓂᖅᓴᓂᒃ ᐱᕋᔭᒃᑕᐅᓯᒪᔪᓂᒃ ᑮᓇᐅᔭᑎᒍᑦ ᐱᕋᔭᒃᑕᐅᔪᓂᒃ 

VictimsOfCrime.org. 

• ᖃᓄᐃᓕᐅᖅᑕᐅᕙᓪᓕᐊᓇᔭᖅᑐᑦ ᖁᐊᖅᓵᖅᑎᑦᑎᓂᐊᕐᓗᓂ ᐋᓐᓂᖅᓯᕆᓂᐅᕙᒃᑐᒥᒃ ᐱᕋᔭᒃᐸᒃᑐᓂᒃ. 

• ᖃᕆᓴᐅᔭᒃᑯᑦ ᓈᓚᖕᓂᖅ: ᑮᓇᐅᔭᑎᒍᑦ ᐊᑐᕐᓂᕐᓗᖕᓂᖅ. 

• ᓴᖅᑭᑎᑦᑎᓂᖅ ᐊᑐᕐᓂᕐᓗᒃᓯᓂᕐᒥᒃ ᒪᒃᑯᒃᑐᓂᒃ ᐃᓕᓐᓂᐊᕈᑎᒃᓴᓂᒃ. 

• ᐃᖅᑲᓇᐃᔭᕐᕕᖕᒥ ᐸᒡᕕᓵᕆᓂᖅ ᐊᒻᒪ ᐋᓐᓂᖅᓯᕆᓂᖅ 2SLGBTQIA+ ᐃᓄᒋᐊᖕᓂᖏᓐᓄᑦ. 

• ᐊᕐᕌᒍᑕᒫᖅᓯᐅᑦ ᒪᒃᑯᒃᑐᑦ ᐋᓐᓂᖅᓯᕆᖃᑦᑕᐅᑎᑦᑕᐃᓕᒪᓂᕐᒧᑦ ᑲᑎᒪᕐᔪᐊᕐᓂᖅ ᐊᒻᒪ ᐃᓕᓐᓂᐊᖅᑎᑦᑎᔨᑦ 

ᐱᓕᕆᐊᖏᑦ. 

• ᓇᓗᓇᐃᖅᓯᓂᖅ ᐊᖅᑯᑎᒋᔭᐅᔪᓐᓇᖅᑐᓂᒃ ᓄᑕᖅᑲᓂᒃ ᖁᓄᔪᕐᓂᐊᖅᑕᐅᓯᒪᔪᓂᒃ ᐅᖃᐅᓯᐅᔪᓂᒃ: ᑭᓱᓂᒃ 

ᖃᐅᔨᒪᕕᑕ ᑭᓱᒃᑲᓐᓂᕐᓂᓪᓗ ᖃᐅᔨᒪᔭᕆᐊᖃᖅᐱᑕ? 

• ᖁᓄᔪᕐᓂᐊᕐᓂᕐᒧᑦ ᐃᓕᓐᓂᐊᖅᑎᑦᑎᓂᖅ ᐊᒻᒪ ᓄᖅᑲᖅᑎᑦᑎᓇᓱᖕᓂᕐᒧᑦ ᐱᓕᕆᐊᖅ. 

• ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᕐᓂᕐᒧᑦ ᐱᓕᒻᒪᒃᓴᕐᓂᖅ ᑐᕼᐋᒻ ᐊᕕᒃᑐᖅᓯᒪᓂᖓᓂ, ᐃᓚᐅᓪᓗᑎᒃ ᐃᓄᖕᓂ 

ᓂᐅᕐᕈᑎᖃᖅᐸᖕᓂᕐᒧᑦ ᐅᖃᓕᒫᒐᒃᓴᑦ. 

ᐱᓕᒻᒪᒃᓴᕐᓂᖅ ᐱᔾᔪᑎᒃᓴᓪᓗ ᒪᓕᒐᓕᕆᓂᕐᒧᑦ ᐃᓚᒋᔭᐅᔪᓄᑦ, ᓇᖕᒥᓂᖃᖃᑕᐅᔪᓄᑦ, ᐊᒻᒪᓗ ᑭᒃᑯᑐᐃᓐᓇᕐᓄᑦ  

2024-2025−ᒥ, ᓄᓇᕗᒻᒥ ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᖅᑎᑦ 15−ᓂᒃ ᑐᑭᓯᒋᐊᖅᑎᑦᑎᓚᐅᖅᐳᑦ ᓄᓇᕗᒻᒥ 

ᓄᓇᓕᖕᓂ, ᐅᑯᓂᖓᓗ ᐊᕐᕕᐊᑦ, ᐃᖃᓗᒃᑑᑦᑎᐊᖅ, ᑲᖏᖅᑐᒑᐱᒃ, ᓴᓂᕋᔭᒃ, ᑭᒻᒥᕈᑦ, ᑭᙵᐃᑦ, ᖁᕐᓗᖅᑐᖅ, ᐃᒡᓗᓕᒃ, 

ᐃᖃᓗᐃᑦ, ᐸᖕᓂᖅᑑᖅ, ᒥᑦᑎᒪᑕᓕᒃ, ᑲᖏᖅᖠᓂᖅ, ᖃᐅᓱᐃᑦᑐᖅ, ᓴᓂᑭᓗᐊᖅ, ᐊᒻᒪ ᑎᑭᕋᕐᔪᐊᖅ. ᐱᓕᒻᒪᒃᓴᕐᓂᐅᔪᑦ 

ᐊᒻᒪ ᐃᓕᓐᓂᐊᖅᓯᓐᓈᑦ ᑲᑎᒪᓃᑦ ᐋᖅᑭᒃᓱᖅᑕᐅᓚᐅᖅᐳᑦ ᐱᔭᐅᔭᕆᐊᓕᖕᓄᑦ ᐊᑐᓂ ᓄᓇᓕᖕᓂ ᐊᒻᒪ 150 

ᐅᖓᑖᓃᑦᑐᓄᑦ ᐃᓚᐅᔪᓄᑦ ᑎᑭᑕᐅᓚᐅᖅᖢᑎᒃ. 

ᑐᑭᓯᒋᐊᒐᒃᓴᑦ ᑲᑎᒪᑎᑕᐅᔪᑦ, ᐱᓕᒻᒪᒃᓴᖅᑎᑕᐅᔪᑦ, ᐊᒻᒪ ᐃᓕᓐᓂᐊᖅᓯᓐᓈᑦ ᑲᑎᒪᓯᓐᓈᑦ 

ᐊᑐᐃᓐᓇᕈᖅᑎᑕᐅᓚᐅᖅᐳᑦ ᐱᔨᑦᑎᕋᖅᑎᓄᑦ, ᐃᓚᒋᔭᐅᓪᓗᑎᒃ ᐸᓖᓯᒃᑯᑦ, ᓄᓇᓕᖕᓂ ᐃᓄᓕᕆᔨᑦ, ᐃᓱᒪᓕᕆᔨᑦ 

ᖃᐅᔨᒃᑲᐃᔨᑦ, ᐊᓯᖏᓪᓗ ᓄᓇᓕᖕᓂ ᐱᔨᑦᑎᕋᖅᑎᑦ. ᑲᑎᒪᓂᖅ ᐱᔾᔪᑎᖃᓚᐅᖅᑐᖅ ᖁᕝᕙᓯᒋᐊᖅᑎᑕᐅᓇᓱᖕᓂᖏᓐᓄᑦ 

ᐃᓕᖅᑯᓯᓕᕆᓂᕐᒥᒃ ᖃᐅᔨᒪᓂᕐᒥᒃ, ᐃᓕᖅᑯᓯᓕᕆᕐᒥᒃ ᐊᑦᑕᕐᓇᖅᑐᖃᐃᓕᒪᓂᕐᒥᒃ, ᐊᒻᒪᓗ ᖁᐊᖅᓵᖅᓯᒪᓂᕐᒥᒃ 

ᖃᐅᔨᒪᓂᒃᑯᑦ ᐊᑐᖃᑦᑕᕐᓂᖅ ᐱᓕᕆᖃᑎᒋᔭᐅᔭᕌᖓᑕ ᐱᕋᔭᒃᑕᐅᓂᑯᑦ ᐊᔾᔨᒌᙱᑦᑑᑎᓂ ᐱᕙᖕᓂᖏᓐᓂ. 

ᑐᑭᓯᒋᐊᒐᒃᓴᑦ ᐊᒻᒪ ᐃᓕᓐᓂᐊᖅᓯᓐᓈᑦ ᑲᑎᒪᓃᑦ ᐅᑯᐊᖑᓚᐅᖅᐳᑦ  

ᐱᕋᔭᒡᕕᐅᓯᒪᔪᓄᑦ ᐊᓂᒍᐃᓯᒪᔪᓄᓪᓗ ᐱᓇᓱᐊᕈᓯᖅ 2024 

ᓄᓇᕗᒻᒥ ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᖅᑎᑦ ᐱᓕᕆᑎᑦᑎᓚᐅᖅᐳᑦ ᑎᓴᒪᓂᒃ ᓄᓇᓕᖕᓂ−ᐃᖃᓗᒃᑑᑦᑎᐊᖅ, 

ᐃᖃᓗᐃᑦ, ᑲᖏᖅᖠᓂᖅ, ᐊᒻᒪ ᒥᑦᑎᒪᑕᓕᒃ−ᐃᓕᓴᕆᔪᒪᓪᓗᒋᑦ ᑲᓇᑕᒥ ᐱᕋᔭᒡᕕᐅᓯᒪᔪᑦ ᐊᓂᒍᐃᓯᒪᔪᓪᓗ 

ᐱᓇᓱᐊᕈᓯᖓᓂ 2024−ᒥ. ᖃᓄᐃᓕᐅᕐᓂᐅᔪᑦ ᐱᕕᖃᕈᑕᐅᓚᐅᖅᐳᑦ ᐅᔾᔨᕈᓱᓕᖅᐹᓪᓕᖅᑎᑦᑎᓂᕐᒥᒃ 

ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᐅᑎᓂᒃ, ᐃᓕᓴᖅᓯᓪᓗᑎᒃ ᐱᕋᔭᒃᑕᐅᓯᒪᔪᓂᒃ ᐊᓂᒍᐃᓯᒪᔪᓂᒡᓗ, ᓄᓇᓕᖕᒥᐅᓪᓗ 

ᐊᑐᐃᓐᓇᐅᔪᓂᒃ ᐃᑲᔫᑎᒃᓴᓂᒃ ᐊᒻᒪ ᐃᑲᔫᑎᒃᓴᓂᒃ ᑲᑎᙵᑎᑦᑎᓪᓗᑎᒃ. 

ᖁᓄᔪᕐᓂᐊᕐᓂᕐᒧᑦ ᐋᓐᓂᐊᓯᐅᖅᑎᒧᑦ ᖃᐅᔨᓴᖅᑎ ᐱᓕᒻᒪᒃᓴᕐᓂᖅ: 

ᑮᓇᐅᔭᑦ ᐊᑐᐃᓐᓇᕈᖅᑎᑕᐅᔪᑦ ᑎᑎᕋᖅᓯᒪᔪᑎᒍᑦ ᑐᑭᓯᐅᒪᖃᑦᑕᐅᑎᓂᕐᒧᑦ ᐃᓄᓕᕆᔨᒃᑯᓐᓂ, ᐃᑲᔪᖅᓱᖅᑕᐅᓪᓗᑎᒃ 

ᐊᕐᓇᓄᑦ ᐊᒻᒪ ᐊᕐᓇᓄᑦ ᐊᖑᑎᓄᓪᓗ ᓇᓕᒧᒌᒃᑎᑕᐅᔪᓄᑦ ᑲᓇᑕᒥ ᑮᓇᐅᔭᓄᑦ, ᓄᓇᕗᒻᒥ ᐱᕋᔭᒃᑕᐅᓯᒪᔪᓄᑦ 

ᐱᔨᑦᑎᕋᖅᑎᑦ ᐱᓕᕆᖃᑎᖃᓚᐅᖅᐳᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂ ᐊᑐᐃᓐᓇᕈᖅᑎᑦᑎᔪᒪᓪᓗᑎᒃ 

ᖁᓄᔪᕐᓂᐊᖅᑕᐅᕙᒃᑐᓄᑦ ᐃᓗᐊᖅᓴᐃᔨᓂᒃ ᖃᐅᔨᓴᖅᑎᓂᒃ ᐱᓕᒻᒪᒃᓴᖅᑎᑕᐅᓪᓗᑎᒃ ᐃᓗᐊᖅᓴᐃᔨᓄᑦ ᐊᒻᒪ 

ᐋᓐᓂᐊᕕᖕᒥ ᐃᖅᑲᓇᐃᔭᖅᑎᓄᑦ ᓄᓇᕘᓕᒫᒥ. 

ᓄᓇᕗᒻᒥ ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᖅᑏᑦ ᐱᓕᕆᖃᑎᖃᑦᑎᐊᓚᐅᖅᐳᑦ ᕿᑭᖅᑕᓂ ᐋᓐᓂᐊᕕᖕᒥ ᐱᓕᕆᔨᓂᒃ 

ᑮᓇᐅᔭᖃᖅᑎᑦᑎᔪᒪᓪᓗᑎᒃ 9−ᓂᒃ ᐃᓗᐊᖅᓴᐃᔨᓂᒃ ᐱᑐᐃᓐᓇᐅᙱᑦᑐᒥᒃ ᐊᔪᕈᓐᓃᖅᓴᖅᑎᑕᐅᖁᓪᓗᒋᑦ ᐊᑐᕐᓂᕐᒥᒃ 

ᐊᐅᓚᑦᑎᓂᕐᒥᒡᓗ ᖁᓄᔪᕐᓂᐊᖅᑕᐅᓂᕐᒧᑦ ᖃᐅᔨᓴᖅᓯᓂᕐᒧᑦ ᐊᑐᖅᑕᐅᕙᒃᑐᓂᒃ ᑲᑎᖅᓱᐃᓂᕐᒥᒡᓗ 

ᔭᒐᑎᑦᑎᑦᑕᐃᓕᒪᓂᕐᒥᒡᓗ ᐱᕋᔭᖕᓂᕐᒧᑦ ᖃᐅᔨᔾᔪᑕᐅᔪᓐᓇᖅᑐᓂᒃ ᐊᑐᖅᑕᐅᖃᑦᑕᕐᓂᐊᖅᑐᓂᒃ ᐱᕋᔭᒃᑐᖃᖅᑎᓪᓗᒍ. 

ᑮᓇᐅᔭᖃᖅᑎᑕᐅᔾᔪᑎ ᐊᑭᓖᔾᔪᑕᐅᓚᐅᖅᐳᖅ ᐃᑲᕐᕋᓄᑦ 40−ᓄᑦ ᖃᕆᑕᐅᔭᒃᑯᑦ ᐊᔪᕈᓐᓃᖅᓴᕐᓂᕐᒥᒃ ᐅᓪᓘᖕᓄᓪᓗ 

ᒪᕐᕉᖕᓄᑦ ᐅᐸᒃᓯᒪᓗᓂ ᐃᓕᓴᐃᔨᐅᓂᕐᒥᒃ ᐱᔭᐅᔭᕆᐊᓕᖕᒥᒃ ᑲᔪᓯᓂᖃᑦᑎᐊᖅᑐᒃᑯᑦ ᐱᔭᕇᖅᓯᓂᐊᕐᓗᓂ 

ᓇᓗᓇᐃᒃᑯᑕᕐᒥᒃ. 

ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᕐᓂᕐᒧᑦ ᑲᑎᒪᓂᖅ − ᐅᑐᐱᕆ 2024 

ᓄᓇᕗᒻᒥ ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᖅᑎᑦ ᑲᑎᒪᑎᑦᑎᓚᐅᖅᐳᑦ ᓄᓇᕗᓕᒫᒥ ᐅᐸᒃᑕᐅᖅᑳᖅᐸᒃᑐᑦ ᐱᔨᑦᑎᕋᖅᑎᑦ 

ᐱᓕᒻᒪᒃᓴᖃᑕᐅᓪᓗᑎᒃ ᐊᒻᒪ ᐃᓕᓐᓂᐊᖅᓯᓐᓈᑦ ᑲᑎᒪᓯᓐᓈᖅᑎᑦᑎᓪᓗᑎᒃ ᑐᑭᓯᒃᑲᓐᓂᕈᒪᓪᓗᑎᒃ ᐱᕋᔭᒃᑕᐅᓯᒪᔪᑦ 

ᐱᔭᕆᐊᓕᖏᓐᓂᒃ ᐊᓂᒍᐃᓯᒪᔪᓪᓗ ᐱᔭᕆᐊᓕᖏᓐᓂᒃ. 

ᓄᓇᕗᒻᒥ ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᖅᑎᑦ ᐱᓕᕆᖃᑎᖃᓚᐅᖅᐳᑦ ᐸᓖᓯᒃᑯᓐᓂ ᐊᔾᔨᐅᙱᑦᑐᒥᒃ ᖃᐅᔨᓴᖅᑎᓂᒃ, 

ᑭᒃᑯᑐᐃᓐᓇᓄᑦ ᐸᓯᔭᒃᓴᙳᖅᑎᑦᑎᔩᑦ ᑲᓇᑕᒥ, ᓄᓇᕐᔪᐊᓕᒫᒥ ᑲᑐᔾᔨᖃᑎᒌᑦ ᐱᕋᔭᒃᑐᓕᕆᓂᕐᒧᑦ ᐃᓗᐊᖅᓴᐃᔨᓄᑦ, 

ᐊᒻᒪ ᖃᕋᓴᒃᑯᑦ ᐱᓚᒃᑐᐃᔨᒥᒃ ᐱᓕᕆᐊᖃᖅᑐᒥᒃ ᖁᐊᖅᓵᖅᓯᒪᔪᓄᑦ ᖃᕆᓴᒃᑯᑦ ᐋᓐᓂᖅᓯᒪᔪᓄᑦ ᐊᒃᑐᐊᓂᓕᖕᓂᒃ 

ᐊᐃᑉᐸᕇᑦ ᐋᓐᓂᖅᓯᕆᖃᑦᑕᐅᑎᕙᖕᓂᖏᓐᓄᑦ. ᐊᑕᐅᑦᑎᒃᑯᑦ, ᐱᓕᕆᖃᑎᒌᑦ ᐊᔾᔨᒌᙱᑦᑐᓂᒃ 

ᐅᓂᒃᑲᐅᓯᖃᓚᐅᖅᐳᑦ ᐃᓕᑦᑎᕙᓪᓕᐊᓪᓗᑎᒡᓗ ᐃᓚᐅᔪᓄᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂᙶᖅᑐᓂᒃ, 

ᐃᓱᒪᓕᕆᔨᒃᑯᓐᓂᓪᓗ, ᐃᓄᓕᕆᔨᒃᑯᓐᓂ, ᐃᓕᓐᓂᐊᕐᓂᓕᕆᔨᒃᑯᓐᓂᓪᓗ, ᐊᒻᒪᓗᑦᑕᐅᖅ ᐊᕐᓇᓄᑦ ᕿᒫᕝᕕᖕᓂᒃ 

ᐊᓯᖏᓐᓂᒡᓗ ᑮᓇᐅᔭᓕᐅᕋᓱᒃᑎᐅᙱᑦᑐᓂᒃ ᑲᑐᔾᔨᖃᑎᒌᓂᒃ. 

ᒪᓕᒐᓕᕆᔨᒃᑯᑦ ᐱᓕᕆᔨᐅᖃᑕᐅᔪᓂᒃ ᑲᑐᔾᔨᖃᑎᖃᕐᓂᖅ 

ᐱᕋᔭᒃᑕᐅᔪᕕᓂᕐᓄᑦ ᑲᒪᔩᑦ ᐃᓚᐅᖃᑕᐅᓚᐅᖅᑐᑦ ᐊᔾᔨᒌᙱᑦᑑᑎᓂᒃ ᐱᓕᕆᖃᑎᒌᒃᐸᒃᑐᓂᒃ ᐊᒻᒪᓗ 

ᐱᒋᐊᕈᑕᐅᓯᒪᔪᓂᒃ, ᐃᓚᒋᔭᐅᓪᓗᑎᒃ:  

• ᐱᖃᖅᑎᐅᖃᑕᐅᔪᑦ ᑲᑎᒪᓗᑎᒃ ᐊᐃᑉᐸᕇᑦ ᓂᖓᖅᑕᐅᕙᒃᑐᑦ ᒥᒃᓵᓄᑦ: ᐊᒃᑐᖅᑕᐅᓯᒪᔪᓄᑦ 

ᑲᒪᑦᑎᐊᕐᓂᕐᒧᑦ ᐊᐅᓚᑦᑎᔩᑦ ᐱᖃᑕᐅᓚᐅᖅᑐᑦ ᐊᒻᒪᓗ ᐃᑲᔪᓚᐅᖅᖢᑎᒃ ᖁᓪᓖᒃᑯᑦ ᓄᓇᕗᒻᒥ ᐊᕐᓇᐃᑦ 

ᑲᑎᒪᔨᖏᓐᓂᑦ ᐊᒻᒪ ᐃᓄᓕᕆᔨᒃᑯᑦ ᓇᖕᒥᓂᖃᖃᑕᐅᔪᓂᑦ ᑲᑎᒪᓗᑎᒃ ᐅᖃᐅᓯᖃᖅᖢᑎᒃ ᐊᐃᑉᐸᕇᑦ 

ᓂᖓᕐᓂᕆᖃᑦᑕᖅᑕᖏᓐᓂᒃ ᑐᑭᓯᐊᑦᑎᐊᕐᓂᖅᓴᐅᓗᑎᒡᓗ ᐱᔾᔪᑕᐅᓲᓂᒃ ᐊᒃᑐᐃᔾᔪᑕᐅᓲᓂᒃ 

ᓄᓇᕗᒥᐅᓄᑦ ᐊᐃᑉᐸᕇᑦ ᓂᖓᕐᓂᕆᖃᑦᑕᖅᑕᖏᓐᓂᒃ ᐊᑐᖅᑐᓄᑦ.  

• ᖁᓄᔪᕐᓂᐊᖅᑕᐅᓂᕐᒧᑦ ᕿᒥᕐᕈᔩᑦ ᑲᑎᒪᔨᕋᓛᖏᑦ: ᑖᒃᑯᐊ ᑲᑎᒪᔨᕋᓛᑦ ᓴᖅᑭᑕᐅᓚᐅᖅᓯᒪᕗᑦ 

ᐸᓖᓯᒃᑯᓐᓄᑦ ᐃᑲᔪᖅᓱᐃᓪᓗᑎᒃ ᑲᓇᑕᒥ ᖃᓄᐃᓕᐅᕈᑕᐅᔪᒪᔪᓂᒃ ᓄᖅᑲᖅᑎᑦᑎᓇᓱᒃᖢᑎᒃ ᐊᒻᒪ 

ᓴᖅᑭᑦᑎᓇᓱᒃᖢᑎᒃ ᐊᕐᓇᐅᓂᕐᒥᓄᑦ ᐊᖑᑕᐅᓂᕐᒥᓄᓪᓘᓃᑦ ᒪᓕᒃᖢᒋᑦ ᐋᓐᓂᖅᓯᖅᑕᐅᕙᒃᑐᑦ. ᑲᑎᒪᔨᕋᓛᑦ 

ᐊᑐᐃᓐᓇᐅᑎᑦᑎᔪᑦ ᑎᑎᖅᑲᑲᓐᓂᕐᓂᑦ ᕿᒥᕐᕈᓂᕐᒥᑦ ᖁᓄᔪᕐᓂᐊᕐᓂᕐᒧᑦ ᖃᐅᔨᓴᕐᓂᕐᒧᑦ 

ᐃᓱᒪᒋᔭᐅᔭᕇᖅᓯᒪᔪᓄᑦ ᓇᓂᔭᐅᓯᒪᙱᓐᓂᖏᓐᓂᑦ.  

• ᐅᒥᖕᒪᒃ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᕕᒃ ᐱᓕᕆᐊᓄᑦ ᕿᒥᕐᕈᔨᑦ ᐱᓕᕆᖃᑎᒌᑦ: ᑖᒃᑯᐊ 

ᐱᓕᕆᖃᑎᒌᑦ ᐊᐅᓚᑕᐅᕗᑦ ᐅᒥᖕᒪᒃ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᖅᑎᑦ ᑐᑦᑕᕐᕕᖓᓄᑦ 

ᕿᒥᕐᕈᖁᔭᐅᓪᓗᑎᒃ ᒪᒥᓴᕐᕕᐅᑉ ᐱᓕᕆᐊᖏᓐᓂᒃ ᐱᓕᕆᔾᔪᓯᑦᑎᐊᕙᐅᓛᓂᒃ. ᐊᔾᔨᒌᙱᑦᑐᑦ 

ᐱᖃᖅᑎᐅᖃᑕᐅᔪᑦ ᓲᕐᓗ ᐸᓖᓯᒃᑯᑦ, ᐃᓄᓕᕆᔨᒃᑯᑦ, ᐊᒻᒪ ᓄᓇᕗᒻᒥ ᐱᕋᔭᒃᑕᐅᕙᒃᑐᓄᑦ ᐱᔨᑦᑎᕋᐅᑏᑦ 

ᑐᙵᓱᒃᑎᑕᐅᕗᑦ ᕿᒥᕐᕈᖁᔭᐅᓪᓗᑎᒃ ᑕᑯᔭᐅᕝᕕᒃᓴᓕᐅᖅᑕᐅᕙᓪᓕᐊᔪᒥᒃ ᖃᓄᐃᓕᐅᕆᐊᖁᔨᓗᑎᒡᓗ 

ᐱᐅᓯᒋᐊᖁᓪᓗᒋᑦ ᑎᒍᔭᐅᓯᒪᕝᕕᐅᑉ ᐱᓕᕆᔾᔪᓯᖏᑦ. 

• ᓄᓇᖃᖅᑳᖅᓯᒪᔪᑦ ᒪᓕᒐᓕᕆᓂᕐᒧᑦ ᖃᓄᐃᓕᐅᖅᐸᓪᓕᐊᔪᒪᔭᖏᑦ ᐊᕕᒃᓯᒪᓂᕐᓂ ᐃᓚᐅᑎᑦᑎᓂᖅ: 

ᐊᒃᑐᖅᑕᐅᓯᒪᔪᓄᑦ ᑲᒪᔨ ᐅᐸᓚᐅᖅᐳᖅ ᐊᕕᒃᑐᖅᓯᒪᔪᓂᑦ ᐱᓕᕆᖃᑕᐅᑎᓪᓗᒋᑦ 

ᐃᖅᑲᖅᑐᐃᕕᓕᕆᔨᒃᑯᓐᓄᑦ ᑲᓇᑕᒥ ᑲᑎᒪᑎᑦᑎᑎᓪᓗᒋᑦ ᓄᐊᑦᑎᓪᓗᑎᒃ ᐅᖃᐅᓯᐅᔪᓂᑦ ᐊᒻᒪ ᑭᐅᔾᔪᑎᓂᒃ 

ᐱᕙᓪᓕᐊᑎᑦᑎᓂᕐᒧᑦ ᓄᓇᖃᖅᑳᖅᓯᒪᔪᑦ ᐃᖅᑲᖅᑐᐃᕕᓕᕆᓂᕐᒧᑦ ᐸᕐᓇᐅᑖᓂ.  

• ᐱᔪᓐᓇᕐᓂᖅ ᒪᓕᒐᓕᕆᓂᕐᒧᑦ ᐱᓕᕆᖃᑎᒌᓄᑦ: ᑖᒃᑯᐊ ᐱᓕᕆᖃᑎᒌᑦ ᓯᕗᒃᑲᑕᖅᑕᐅᕗᑦ ᒪᓕᒐᓕᕆᓂᕐᒧᑦ 

ᑲᑐᔾᔨᖃᑎᒌᑦ ᓄᓇᕗᒻᒥ. ᐱᕋᔭᒃᑕᐅᕙᒃᑐᓄᑦ ᑲᒪᔨ ᑲᑎᒪᖃᑕᐅᖃᑦᑕᓚᐅᖅᐳᖅ ᖃᔅᓯᒐᓚᖕᓂᑦ ᐊᕐᕌᒍ 

ᐃᓗᐊᓂ ᐃᑲᔪᕋᓱᒃᖢᑎᒃ ᐱᕙᓪᓕᐊᑎᑦᑎᑎᓪᓗᒋᑦ ᐊᔾᔨᒌᙱᑦᑐᓂᑦ ᐃᑲᔫᑎᒃᓴᓂ ᐅᖃᓕᒫᒐᕐᒥᑦ 

ᐊᑐᐃᓐᓇᐅᔪᓐᓇᖁᓗᒋᑦ, ᐊᑑᑎᓕᖕᓂᑦ, ᐅᓪᓗᒥᒨᖓᔪᓂᒡᓗ ᑐᓴᒐᒃᓴᓂᒃ ᐅᐸᒃᑕᐅᖅᑳᖅᐸᒃᑐᓄᑦ 

ᐱᔨᑦᑎᕋᖅᑎᐅᔪᓄᑦ ᑭᒃᑯᑐᐃᓐᓇᕐᓄᓪᓗ. 

• ᐱᓕᕆᖃᑎᖃᕐᓂᖅ ᖁᑭᐅᑎᓂᒃ ᐊᑦᑕᕐᓇᖅᑕᐃᓕᒪᓂᕐᒧᑦ ᐱᓕᕆᐊᖑᕙᓪᓕᐊᔪᒪᔪᓂᒃ: ᑭᐅᔪᒪᓪᓗᒍ ᒪᕐᕉᒃ 

ᖃᓄᐃᓐᓂᐅᔫᒃ ᖁᑭᐅᑎᓄᑦ ᐋᓐᓂᖅᓯᕆᓂᐅᕙᒃᑐᒧᑦ ᑭᒻᒥᕈᒻᒥ, ᑲᑎᒪᔪᖃᓚᐅᖅᐳᖅ ᐅᐸᒃᑕᐅᖅᑳᖅᐸᒃᑐᓂᒃ 

ᐱᔨᑦᑎᕋᖅᑎᓂᒃ, ᐸᓖᓯᒃᑯᓐᓂᒃ, ᐃᓗᐊᖅᓴᐃᔨᓂᒃ, ᐃᓱᒪᒃᑯᑦ ᖃᓄᐃᙱᑦᑐᓐᓇᕐᓂᕐᒧᑦ ᐅᖃᐅᔾᔪᐃᔨᒥᒃ, 

ᓄᓇᓕᖕᓂ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᑭᒡᒐᖅᑐᐃᔨᒥᒃ, ᓄᓇᓕᖕᓂᓗ ᐱᓕᕆᖃᑎᒋᔭᐅᕙᒃᑐᓂᒃ 

ᕼᐋᒻᓚᒃᑯᑦ ᑲᑎᒪᔨᖏᑦ ᑲᑎᒪᑎᓪᓗᒋᑦ ᐅᖃᐅᓯᖃᕈᒪᓪᓗᑎᒃ ᐱᓕᕆᐊᖑᕙᓪᓕᐊᔪᒪᔪᓂᒃ 

ᐅᔾᔨᕐᓇᖅᓯᑎᑦᑎᓇᔭᖅᑐᓂᒃ ᖁᑭᐅᑎᓂᒃ ᖁᐊᖅᓵᕐᓇᖅᑕᐃᓕᒪᓂᕐᒥᒃ ᐱᓂᕐᓗᒡᕕᐅᕙᒃᑐᓄᓪᓗ 

ᐱᔨᑦᑎᕋᕐᕕᖃᕐᓂᕐᒧᑦ ᐃᑲᔪᖅᑐᐃᓂᕐᒥᒃ.  

• “ᐅᓄᐊᖅᓯᐅᓂᕐᒥᒃ ᐅᑎᖅᑎᑦᑎᓂᖅ” ᖃᓄᐃᓕᐅᕈᓯᖅ: ᑖᓐᓇ ᖃᓄᐃᓕᐅᕈᓯᖅ ᐊᑐᖅᑕᐅᓚᐅᖅᐳᖅ 

ᐃᖃᓗᒃᑑᑦᑎᐊᕐᒥ ᐱᓇᓱᐊᕈᓯᖅᑕᖃᑎᑕᐅᑎᓪᓗᒍ ᐅᔾᔨᕈᓱᖕᓂᐅᔪᒥᒃ ᐃᓱᒪᔮᖅᑕᐃᓕᓂᕐᒨᖓᔪᓂᒃ, 

ᐱᓱᖕᓂᖅᑕᖃᖅᑎᑦᑎᓚᐅᖅᐳᑦ ᑭᖑᓂᖓᒍᓪᓗ ᐅᐸᒃᑕᖃᕐᖓᐅᑎᐅᕙᒃᑐᓂᖔᖅᑐᓂᑦ 

ᐅᖃᓪᓚᖕᓂᖅᑕᖃᖅᖢᓂ.  

ᐊᒃᓱᕈᕐᓇᖅᑐᑦ  

ᓄᓇᕗᒻᒥ ᐱᕋᔭᒃᑕᐅᔪᓄᑦ ᐱᔨᑦᑎᕋᐅᑎᑦ ᐃᖅᑲᓇᐃᔭᖅᑎᖏᑦ ᐱᓕᒻᒪᒃᓴᖅᑕᐅᖏᓐᓇᕆᐊᖃᖅᐳᑦ ᒫᓐᓇᓕᓴᕐᓂᒃ 

ᐱᓕᕆᔾᔪᓯᕐᓂᒃ ᐊᒻᒪ ᖁᐋᖅᓵᖅᓯᒪᔪᓂᒃ−ᑐᓴᐅᒪᑎᑕᐅᔪᓂᒃ ᐱᓕᕆᔾᔪᓯᕐᓂᒃ ᐃᑲᔪᖅᓱᐃᓂᕐᒧᑦ ᐱᔨᑦᑎᕋᕐᓂᕐᒧᓪᓗ 

ᓄᓇᖅᑲᑎᒌᓂᒃ. ᐊᓯᔾᔨᖅᐸᓪᓕᐊᖏᓐᓇᕐᓂᖏᑦ ᓯᕗᓪᓕᕐᒥ ᐅᐸᒃᑕᐅᖅᑳᖅᐸᒃᑐᑦ ᐱᔨᑦᑎᕋᖅᑎᑦ ᓴᖅᑭᑎᑦᑎᒃᑲᓐᓂᖅᐸᒃᐳᖅ 

ᐊᓂᒍᖅᑎᓐᓇᓱᒋᐊᖃᖅᐸᒃᑐᓂᒃ, ᐊᕐᕌᒍᑕᒫᑦ ᐊᔪᕈᓐᓃᖅᓴᖅᑎᑦᑎᔭᕆᐊᖃᖅᐸᒃᖢᓂ ᓇᓗᙱᑦᑎᐊᕈᒪᓂᕐᒧᑦ ᑕᒪᒃᑯᐊ 

ᓄᑖᑦ ᐱᑕᖃᖅᐸᒌᖅᑐᓪᓗ ᐃᖅᑲᓇᐃᔭᖅᑏᑦ ᖃᐅᔨᒪᒐᓗᐊᕐᒪᖔᑕ, ᐊᔪᙱᓐᓂᖃᕋᓗᐊᕐᒪᖔᑕ, 

ᐱᓕᕆᔾᔪᑕᐅᔪᓐᓇᖅᑐᓂᒡᓗ ᐱᔭᐅᔭᕆᐊᓕᖕᓂᒃ ᐱᑎᑦᑎᓂᐊᕐᓗᑎᒃ ᐊᑕᐅᓰᓐᓇᓕᔪᒥᒃ, 

ᖁᐊᖅᓵᖅᓯᒪᔪᓂᒃ−ᑐᓴᐅᒪᑎᑕᐅᓗᑎᒃ ᐃᑲᔪᖅᑐᐃᓂᕐᒥᒃ ᐱᓂᕐᓗᒡᕕᐅᓯᒪᔪᓄᑦ ᐊᓂᒍᐃᓯᒪᔪᓄᓪᓗ. 

ᐃᓚᖓ 3: ᓄᓇᕗᒻᒥ ᐱᕋᔭᒃᑕᐅᔪᓄᑦ ᖃᖓᑦᑕᐅᑎᓄᑦ ᐃᑲᔫᑎᓄᑦ ᐱᓕᕆᐊᑦ 

ᓄᓇᕗᒻᒥ ᐱᕋᔭᒃᑕᐅᔪᓄᑦ ᖃᖓᑦᑕᐅᑎᓄᑦ ᐃᑲᔫᑎᓄᑦ ᐱᓕᕆᐊᑦ ᐱᕕᖃᕈᓐᓴᖅᑎᑦᑎᕗᑦ ᑮᓇᐅᔭᑎᒍᑦ 

ᐱᓂᕐᓗᒃᑕᐅᓯᒪᔪᓂᒃ ᐊᑐᖅᓯᒪᔭᖃᖅᑐᓂᒡᓗ ᐱᕋᔭᑕᐅᓂᐅᔪᒥᒃ ᐃᓚᐅᖃᑕᐅᔪᓐᓇᖁᓪᓗᒋᑦ 

ᐃᖅᑲᖅᑐᐃᕕᒃᑰᕐᓂᖅᑕᖃᖅᑎᓪᓗᒍ ᓄᓇᓕᒥᑕ ᐊᓯᐊᓃᑦᑐᒥᒃ. ᐃᓚᖃᖅᐳᖅ ᑮᓇᐅᔭᑎᒍᑦ ᐃᑲᔪᖅᑕᐅᓂᖅ 

ᖃᖓᑦᑕᐅᑎᓄᑦ, ᑐᔪᕐᒥᔾᔪᑎᓄᑦ, ᓂᕆᔾᔪᑎᓄᓪᓗ ᐃᖅᑲᖅᑐᐃᓂᖅᑕᖃᕐᓂᓕᒫᖓᓂ. ᐱᓕᕆᐊᒃᓴᖅ ᓄᓇᕗᒻᒥ 

ᐱᕋᔭᒃᑕᐅᔪᓄᑦ ᐱᔨᑦᑎᕋᐅᑎᒃᑯᑦ ᐃᖅᑲᓇᐃᔭᖅᑎᖏᓐᓂᒃ ᐊᓯᖏᓐᓄᑦ ᓄᓇᓕᖕᓄᐊᕈᓐᓇᖅᑎᑦᑎᕗᖅ ᓄᓇᕗᒻᒥ 

ᐃᑲᔪᖅᓱᐃᔪᓐᓇᖁᓪᓗᒋᑦ ᐱᓂᕐᓗᒃᑕᐅᓯᒪᔪᓂᒃ ᐃᓚᒋᔭᖏᓐᓂᒡᓗ ᐃᖅᑲᖅᑐᐃᕕᒃᑰᖅᑎᑕᐅᓂᐅᑉ ᓯᕗᓂᖔᖓᓂ, 

ᐃᖅᑲᖅᑐᐃᕕᒃᑰᑎᑕᐅᓂᐅᔪᒥ, ᑭᖑᓂᖓᒎᖓᔪᒥᓗ.  

ᐱᓕᕆᐊᒃᓴᓪᓗᐊᑕᑦ ᐊᒻᒪ ᐊᓂᒍᖅᑎᑕᐅᔪᑦ  

ᐃᖅᑲᖅᑐᐃᕕᒃᑰᕐᓂᖅᑕᖃᖅᑎᓪᓗᒍ ᐃᓚᐅᓂᖅ 

ᖁᐊᖅᓵᖅᓯᒪᓂᕐᒥᒃ ᖃᐅᔨᒪᓂᒃᑯᑦ ᐃᑲᔪᖅᓱᕐᓂᖅ ᐱᑕᖃᕆᐊᖃᒻᒪᕆᒃᐳᖅ ᐋᓐᓂᖅᑕᐅᓯᒪᓂᐅᔪᒥᒃ ᒥᑭᒡᓕᒋᐊᑎᑦᑎᓇᓱᒧᑦ 

ᐱᓂᕐᓗᒃᑕᐅᒃᑲᓐᓂᕐᓂᖅᑕᖃᖁᓇᒍᓗ. ᓄᓇᕗᒻᒥ ᐱᕋᔭᒃᑕᐅᔪᓄᑦ ᖃᖓᑦᑕᐅᑎᓄᑦ ᐃᑲᔫᑎᓄᑦ ᐱᓕᕆᐊᒃᑯᑎᒍᑦ, 

ᐱᓂᕐᓗᒃᑕᐅᓯᒪᔪᑦ ᐱᕕᖃᖅᑎᑕᐅᖏᓐᓇᖅᐳᑦ ᑭᒃᑯᓐᓄᑦ ᓇᔪᖅᑕᐅᓯᒪᓂᐊᕐᒪᖔᕐᒥ ᐃᓚᒋᔭᒥᓂᐅᒃᐸᓪᓘᓐᓃᑦ 

ᐱᖃᓐᓇᕆᔭᒥᓂᐅᒃᐸᓪᓘᓐᓃᑦ (ᐃᑲᔪᑎᒋᕙᒃᑕᒥᓂᒃ) ᖃᓄᐃᓐᓂᐅᓚᐅᖅᑐᒥᒃ ᐅᓂᒃᑲᐅᓯᖃᖅᑎᓪᓗᒋᑦ 

ᖁᐊᖅᓵᕈᑎᒋᓯᒪᔭᒥᓂᒡᓗ ᐅᓂᒃᑲᐅᓯᖃᖅᑎᓪᓗᒋᑦ. ᐃᑲᔪᖅᑎᖃᖅᑎᑕᐅᓪᓗᑎᒃ, ᐱᕋᔭᒃᑕᐅᓂᑯᑦ ᐊᓂᒎᑎᓯᒪᓂᑯᐃᓪᓗ 

ᐋᓐᓂᕐᓇᙱᑦᑐᒥᒃ ᐃᒃᐱᒍᓱᖕᓂᒃᑯᓪᓗ ᐊᑦᑕᕐᓇᙱᑦᑐᒥᒃ ᐊᕙᑎᖃᖅᑎᑕᐅᔪᑦ.  

ᓄᓇᕗᒻᒥ ᐱᕋᔭᒃᑕᐅᔪᓄᑦ ᖃᖓᑦᑕᐅᑎᓄᑦ ᐃᑲᔫᑎᓄᑦ ᐱᓕᕆᐊᑦ ᓇᔫᑎᔪᓐᓇᖅᑎᑦᑎᕗᑦ ᐃᓚᒌᑦ ᐃᖅᑲᖅᑐᐃᕕᒃᑰᕐᓂᖅ 

ᖃᓄᐃᓕᖓᓂᖃᕐᓂᐊᕐᒪᖔᑦ ᖃᐅᔨᓇᓱᖕᓂᐅᔪᒥ, ᐃᖅᑲᖅᑐᖅᑕᐅᓂᐅᔪᒥ, ᖃᓄᐃᓕᓂᕆᔭᐅᔪᒥᓗ ᐱᕋᔭᖕᓂᐅᔪᓂ 

ᐃᓄᐊᖅᓯᓂᖅᑕᖃᖅᑎᓪᓗᒍ ᐃᓄᐊᖅᓯᓇᓱᖕᓂᖅᑕᖃᖅᑎᓪᓗᒍᓘᓐᓃᑦ. ᐃᓚᒋᔭᐅᔪᑦ ᐅᐸᒍᓐᓇᖅᑎᑕᐅᓂᖏᑦ ᑖᒃᑯᓂᖓ 

ᓈᓚᒋᐊᖅᑐᕐᓂᐅᔪᓂᒃ ᐃᑲᔪᕈᑕᐅᕙᒃᑐᖅ ᐊᓂᒍᐃᔪᓐᓇᖅᓯᓂᕐᒧᑦ ᑎᑎᕋᕈᓐᓇᖅᑎᑕᐅᓂᒃᑯᑦ ᐱᕋᔭᒃᑕᐅᔪᑦ 

ᐊᒃᑐᖅᑕᐅᓂᖏᓐᓄᑦ ᑎᑎᕋᐅᓯᐅᔪᓂᒃ ᐊᒻᒪᓗ ᖃᐅᔨᒃᑲᐅᑎᓂᒃ ᐱᔪᓐᓇᕐᓂᖏᓐᓄᑦ ᓇᒡᓕᒋᔭᖏᑦᑕ ᒥᒃᓵᓄᑦ 

ᖃᐅᔨᒃᑲᐅᔾᔪᑎᑎᒍᑦ ᑐᓴᖅᑎᑕᐅᔪᒃᑲᑲᑦ ᐊᒻᒪᓗ ᐃᓱᒪᓕᐅᕈᑕᐅᔪᒃᑯᑦ ᐊᑐᖅᑕᐅᕙᓪᓕᐊᔪᒥ.  

2024-2025 ᑮᓇᐅᔭᓕᕆᓐᓇᐅᑉ ᐊᕐᕌᒍᖓᓂ, ᓄᓇᕗᒻᒥ ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᖅᑎᑦ ᐃᖅᑲᓇᐃᔭᖅᑎᖏᑦ 

ᐅᐸᒍᑎᓚᐅᖅᐳᑦ 21−ᓄᑦ ᐃᖅᑲᖅᑐᐃᕕᖕᓄᑦ ᖁᓕᓄᑦ ᓄᓇᓕᖕᓄᑦ: ᐊᕐᕕᐊᑦ, ᐃᖃᓗᒃᑑᑦᑎᐊᖅ, ᖁᕐᓗᖅᑐᖅ, 

ᐃᒡᓗᓕᒃ, ᐃᖃᓗᐃᑦ, ᐸᓐᓂᖅᑑᖅ, ᒥᑦᑎᒪᑕᓕᒃ, ᑲᖏᖅᖠᓂᖅ, ᖃᐅᓱᐃᑦᑐᖅ, ᐊᒻᒪ ᓴᓂᑭᓗᐊᖅ. ᐃᖅᑲᓇᐃᔭᖅᑏᑦ 

ᐃᑲᔪᖃᑦᑕᓚᐅᖅᑐᑦ ᐱᕋᔭᒃᑕᐅᓯᒪᔪᓄᑦ ᖃᑕᙳᑎᖏᓐᓄᓪᓗ ᓯᕗᓂᐊᒍᑦ, ᐃᖅᑲᖅᑐᖅᑕᐅᔪᖃᖅᑎᓪᓗᒍ, ᑭᖑᓂᐊᒍᓪᓗ 

ᐃᖅᑲᖅᑐᖅᑕᐅᔪᖃᖅᑎᓪᓗᒍ. ᐃᑲᔪᖅᑐᐃᓂᖅ ᐃᓚᖃᓚᐅᖅᐳᖅ ᐃᑲᔪᖅᑕᐅᓂᕐᒥᒃ ᐊᑐᕈᓐᓇᕐᓂᕐᒥᒃ ᐃᓱᒪᒃᑯᑦ 

ᖃᓄᐃᙱᑦᑎᐊᕈᓐᓇᕐᓂᕐᒧᑦ ᐱᔨᑦᑎᕋᕐᓂᕆᔭᐅᕙᒃᑐᓂᒃ, ᐃᓚᒋᔭᐅᓪᓗᑎᒃ ᐃᓕᖅᑯᓯᑐᖃᖅᑎᒍᑦ 

ᓄᓇᓕᖕᓂᒃ−ᑐᙵᕕᓕᖕᓂᒃ ᐃᓅᓯᓕᕆᔨᓂᒃ, ᐊᔪᕆᖅᓱᐃᔨᓂᒃ, ᐃᓗᐊᖅᓴᖅᑕᐅᕙᒃᑐᓂᒡᓗ ᐅᖃᐅᔾᔪᐃᔨᓂᒃ, ᑕᒪᐃᓐᓂ 

ᐃᖅᑲᖅᑐᐃᕕᒃᑰᖅᑐᖃᖅᑎᓪᓗᒍ ᑭᖑᓂᐊᒍᓪᓗ ᐊᒃᓱᕈᕐᓇᖅᑐᓂᒃ ᐃᖅᑲᖅᑐᖅᑕᐅᔪᖃᖅᑎᓪᓗᒍ. 

ᑲᑎᖦᖢᒋᑦ 22−ᖑᕗᑦ ᑲᒪᒋᔭᐅᔪᑦ ᐱᓚᐅᖅᐳᑦ ᐱᓕᕆᐊᒃᓴᒧᑦ ᑮᓇᐅᔭᓂᒃ ᑮᓇᐅᔭᓕᕆᓐᓇᖅ ᐊᕐᕌᒍ ᐊᑐᖅᑎᓪᓗᒍ. 

19−ᖑᔪᑦ ᑲᒪᒋᔭᐅᔪᑦ ᐃᖏᕐᕋᓚᐅᖅᐳᑦ ᓄᓇᓕᖕᓂᙶᖅᖢᑎᒃ ᓄᓇᕘᓕᒫᒥ, ᐅᑯᐊᖑᓪᓗᑎᒃ ᐊᕐᕕᐊᑦ, 

ᐃᖃᓗᒃᑑᑦᑎᐊᖅ, ᐃᒡᓗᓕᒑᕐᔪᒃ, ᓴᓪᓕᖅ, ᑭᒻᒥᕈᑦ, ᖁᕐᓗᖅᑐᖅ, ᐃᖃᓗᐃᑦ, ᓇᐅᔮᑦ, ᑲᖏᖅᖠᓂᖅ, ᓴᓂᑭᓗᐊᖅ, 

ᑕᓗᕐᔪᐊᖅ, ᐊᒻᒪ ᑎᑭᕋᕐᔪᐊᖅ. ᐱᖓᓱᑦ (3) ᑲᒪᒋᔭᐅᔪᑦ ᓄᓇᕘᑉ ᓯᓚᑖᓂᙶᖅᑐᑦ, ᐃᓚᐅᓪᓗᑎᒃ ᐋᑐᕚ, ᐋᓐᑎᐅᕆᐅ; 

ᕆᔭᐃᓇ, ᓴᔅᑳᑦᓱᐊᓐ; ᐊᒻᒪ ᐅᐃᓂᐱᒡ, ᒫᓂᑑᐸ. ᐊᑕᐅᓯᖅ ᑲᒪᒋᔭᐅᔪᖅ ᐅᓗᕼᐊᖅᑑᖅ, ᓄᓇᑦᑎᐊᒥᙶᓚᐅᖅᐳᖅ. 

ᐊᓯᖏᑦ ᐃᑲᔪᖅᓲᑏᑦ ᐊᒻᒪᓗ ᐱᔨᑦᑎᕋᐅᑏᑦ ᐊᑐᐃᓐᓇᐅᑎᑕᐅᓚᐅᖅᑐᑦ ᐱᕋᔭᒃᑕᐅᓯᒪᔪᓄᑦ ᐱᓕᕆᐊᒃᓴᓄᑦ ᐱᕙᓪᓕᐊᑎᑦᑎᔨᒧᑦ 

ᓄᓇᕗᒻᒥ ᐱᕋᔭᒃᑕᐅᔪᓄᑦ ᖃᖓᑦᑕᐅᑎᓄᑦ ᐃᑲᔫᑎᓄᑦ ᐱᓕᕆᐊᒃᑯᑎᒍᑦ ᐃᓚᒋᔭᐅᔪᑦ: 

• ᐃᖅᑲᖅᑐᐃᕕᒃᑰᕐᓂᒥᒃ ᖃᐅᔨᒪᓕᕐᓂᖅ ᐊᒻᒪᓗ ᐃᖅᑲᖅᑐᐃᕕᖕᒧᑦ ᐱᖃᑎᒋᔭᐅᓂᖅ; 

• ᐃᓕᓐᓂᐊᖅᑎᑕᐅᓂᖏᑦ ᐱᕋᔭᒃᑕᐅᓂᖏᑦ ᐱᔪᓐᓇᐅᑎᒥᖕᓂᒃ ᐅᑯᓄᖓ ᖃᐅᔨᒃᑲᐃᔪᑏᑦ, ᐃᓚᐅᖃᐅᓂᖅ, 

ᐅᑎᖅᑎᑦᑎᓂᖅ, ᐊᒻᒪᓗ ᓴᐳᔾᔭᐅᒥᒪᓂᖅ; 

• ᑭᒡᒐᖅᑐᐃᓂᖅ ᑎᑎᕋᖅᑕᐅᓯᒪᔪᖅ ᐅᑎᖅᑎᑦᑎᓂᕐᒧᑦ ᑲᒪᒋᔭᐅᓂᐊᕐᓂᖓᓄᑦ ᐃᖅᑲᖅᑐᐃᕕᖕᒥ 

ᐊᑐᖅᑕᐅᔪᓂ; 

• ᐃᑲᔪᖅᑐᐃᓂᖅ ᐊᔪᕆᖅᓲᔾᔨᓂᕐᓗ ᐱᕋᔭᒃᑕᐅᓯᒪᔪᓄᑦ ᐱᕙᒌᔭᐃᑎᓪᓗᒋᑦ ᐅᓂᒃᑲᐅᓯᖃᖅᑎᓪᓗᒋᓪᓗ 

ᐱᕋᔭᒃᑕᐅᓯᒪᔪᑦ ᐊᒃᑐᖅᑕᐅᓯᒪᓂᖏᓐᓄᑦ ᐅᓂᒃᑳᓕᐊᖏᓐᓂᒃ ᐊᒻᒪ ᓄᓇᓕᖕᓂ ᐊᒃᑐᖅᑕᐅᓯᒪᓂᖏᓐᓄᑦ 

ᑎᑎᕋᖅᓯᒪᔪᓂᒃ. 

• ᑭᒡᒐᖅᑐᖅᑎᐅᓗᓂ ᐊᑐᓕᖁᔨᓲᓂᒃ ᐃᑲᔫᑎᓂᒃ, ᐊᑐᕌᖓᑦ;  

• ᐃᑲᔪᖅᓱᐃᓗᓂ ᓱᖁᑎᒃᓴᕆᐊᖃᖏᑎᑕᐅᔪᖅ ᐃᖅᑲᖅᑐᐃᕕᒃᑯᑦ ᑐᒃᓯᕋᐅᑎᓂᒃ; ᐊᒻᒪᓗ 

• ᐃᑲᔪᖅᓱᐃᓗᓂ ᐱᕋᔭᒃᑕᐅᓯᒪᔪᑦ ᑎᑎᕋᖅᑕᐅᖃᑕᐅᓯᒪᓕᕐᓂᖏᓐᓄᑦ ᑎᒍᔭᐅᓯᒪᔪᓕᕆᔨᒃᑯᓐᓂ ᑲᓇᑕᒥ ᐊᒻᒪ 

ᐊᓄᓪᓚᒃᓰᕕᓕᕆᔨᒃᑯᓐᓂ ᑲᓇᑕᒥ ᐱᕋᔭᒃᑕᐅᔪᕕᓂᖅ ᖃᓄᐃᑕᐅᓂᐊᕐᓂᖓ ᓇᓗᓇᐃᖅᑕᐅᕌᓂᒃᐸᑦ. 

 

ᒪᓕᒐᓕᕆᔨᒃᑯᑦ ᐱᓕᕆᔨᐅᖃᑕᐅᔪᓂᒃ ᑲᑐᔾᔨᖃᑎᖃᕐᓂᖅ 

ᐱᕋᔭᒃᑕᐅᓯᒪᔪᓄᑦ ᐱᓕᕆᐊᒃᓴᓄᑦ ᐱᕙᓪᓕᐊᑎᑦᑎᔨᐅᑉ ᑲᑐᔾᔨᖃᑎᒋᕙᒃᐸᖏᑦ ᐃᖅᑲᓇᐃᔭᖅᑏᑦ ᒪᓕᒐᓕᕆᔨᒃᑯᑦ 

ᑎᒍᔭᐅᓯᒪᔪᓕᕆᔨᒃᑯᖏᓐᓂᑦ ᑐᓴᖅᑎᑕᐅᓂᖏᓐᓄᑦ ᐱᕋᔭᒃᑕᐅᓂᑯᑦ ᑎᒍᔭᐅᓯᒪᔪᖅ ᐱᕋᔭᖕᓂᑯ ᐊᓂᑎᑕᐅᓵᓕᓂᕐᒧᒃ 

ᐱᓇᔪᒃᑳᖓᑦ ᐅᕝᕙᓘᓐᓃᑦ ᕿᒪᕉᑎᓯᒪᓚᐅᑲᖕᓂᐊᖅᐸᑦ ᐃᒃᐱᒋᔭᖃᑦᑎᐊᖅᑐᓄᑦ ᓄᖅᑲᖓᓂᐊᖅᑐᓂᒃ. ᑖᓐᓇ 

ᐱᒻᒪᕆᐅᓪᓗᓂ ᐱᔨᑦᑎᕋᐅᑎᐅᕗᖅ ᐱᕋᔭᒃᑕᐅᓂᑰᔪᓄᑦ, ᐃᓱᒪᒃᑯᑦ ᐸᕐᓇᒃᓯᒪᔪᓐᓇᕈᑕᐅᖕᒪᑦ ᐱᕋᔭᒃᑐᕕᓂᐅᑉ 

ᐅᑎᓛᕐᓂᖓᓄᑦ ᓄᓇᓕᖕᒧᑦ. ᖃᓄᐃᓕᐅᖃᑦᑕᕐᓂᕆᔭᖓᓄᑦ, ᐱᕋᔭᒃᑕᐅᓯᒪᔪᓄᑦ ᐱᓕᕆᐊᒃᓴᓄᑦ ᐱᕙᓪᓕᐊᑎᑦᑎᔨ 

ᖃᐅᔨᒃᑲᐃᕙᒃᐳᖅ ᐱᕋᔭᒃᑕᐅᓂᑰᔪᓂᒃ ᐱᕋᔭᖕᓂᑯ ᐊᓂᑎᑕᐅᓛᕐᓂᖓᓂᒃ ᐊᒻᒪᓗ ᐃᑲᔪᖅᐸᒃᖢᒋᑦ ᑕᒪᕐᒥᒃ 

ᐃᑲᔪᖅᑕᐅᒋᐊᓕᑦ ᐃᓅᓯᓕᕆᔭᐅᔪᓐᓇᖅᑎᖦᖢᒋᑦ, ᐊᓯᒃᑲᓐᓂᖏᓐᓂᒡᓗ ᓴᐳᔾᔨᔾᔪᓐᓇᖅᑐᓄᑦ ᑐᓐᓂᖅᑯᑕᐅᕙᒃᖢᑎᒃ ᓲᕐᓗ 

ᑐᐊᕕᕐᓇᖅᑐᒃᑯᑦ ᓴᐳᔾᔭᐅᒋᐊᖃᕌᖓᑕ ᑎᓕᐅᕆᔾᔪᑎᒃᑯᑦ ᐅᕝᕙᓘᓐᓃᑦ ᓱᖁᑎᒃᓴᕆᐊᖃᖏᑎᑕᐅᔪᖅ ᐃᖅᑲᖅᑐᐃᕕᒃᑯᑦ 

ᑐᒃᓯᕋᐅᑎᒃᑯᑦ. 

ᐱᕋᔭᒃᑕᐅᔪᓄᑦ ᐱᓕᕆᐊᒃᓴᓄᑦ ᐱᕙᓪᓕᐊᑎᑦᑎᔨ ᐊᒻᒪ ᑭᒃᑯᑐᐃᓐᓇᕐᓄᑦ ᐃᖅᑲᖅᑐᖅᑕᐅᑎᑦᑎᔩᑦ ᑲᓇᑕᒥ 

ᐱᓕᕇᓐᓇᖅᑐᑦ ᑲᑐᔾᔨᖃᑎᖃᕐᓗᑎᑦ ᑐᔪᕐᒥᔾᔪᑎᖏᓐᓄᑦ ᐊᑭᖏᓐᓂᑦ ᐱᕋᔭᒃᑕᐅᓯᒪᔪᓄᑦ ᑕᐅᑐᓚᐅᖅᑐᓄᑦ ᐊᒻᒪ 

ᐃᑲᔪᖃᑦᑕᖅᑐᓄᑦ ᐃᖅᑲᖅᑐᐃᕕᖕᒨᕈᓐᓇᖁᓪᓗᒋᑦ ᐊᒻᒪ ᐅᓂᒃᑳᕈᓐᓇᖁᓪᓗᒋᑦ ᓄᓇᓕᖓᑕ ᓯᓚᑖᓂ. ᑖᓐᓇ ᑲᑐᔾᔨᓂᖅ 

ᐱᒻᒪᕆᐅᕗᖅ ᐱᕋᔭᒃᑕᐅᓂᑯᑦ ᐃᑲᔪᖅᓱᖅᑎᒥᓂᒃ ᐱᖃᑎᖃᕈᓐᓇᕐᓂᐊᕐᒪᑕ ᐃᖅᑲᐃᕙᓪᓕᐊᑎᓪᓗᒋᑦ 

ᖁᐊᖅᓵᕐᓇᓚᐅᖅᑐᓂᒃ ᐅᓂᒃᑳᕆᐊᖅᑐᖅᓯᒪᑎᓪᓗᒋᑦ ᐃᖅᑲᖅᑐᐃᕕᖕᒥ.  

ᓄᓇᕗᒻᒥ ᐱᕋᔭᒃᑕᐅᔪᓄᑦ ᐱᔨᑦᑎᕋᐅᑎᑦ ᓴᙱᒃᑎᑉᐸᓕᐊᖏᓐᓇᖅᑎᑦᑎᕗᑦ ᐱᓕᕆᐊᖃᖃᑎᖃᕐᓂᕆᔭᒥᖕᓂᒃ 

ᒪᓕᒐᓕᓂᒃᑯᑦ ᐱᓕᕆᐊᖃᖅᐸᒃᑐᓂᒃ ᓲᕐᓗ ᐸᓖᓯᒃᑯ ᐱᕋᔭᖕᓂᕐᔪᐊᖅᑐᓕᕆᔨᒃᑯᖏᓐᓂᒃ, ᐱᕋᔭᒃᑕᐅᔪᓄᑦ ᐱᔨᑦᑎᕋᐅᑎᑦ 

ᐱᓕᕆᔨᒋᔭᖏᑦ ᑐᓴᐅᒪᑎᑦᑎᔪᓐᓇᕐᓂᖅᓴᐅᑎᑕᐅᖁᓪᓗᒋᑦ ᐱᓂᕐᓗᒃᑕᐅᓯᒪᔪᓂᒃ ᐃᓚᒋᔭᖏᓐᓂᒡᓗ ᐸᓖᓯᑦ 

ᖃᐅᔨᓴᖅᐸᓪᓕᐊᖏᓐᓇᕐᓂᕆᔭᖏᓐᓂᒃ. 

ᐱᕋᔭᒃᑕᐅᓯᒪᔪᓄᑦ ᐱᓕᕆᐊᒃᓴᓄᑦ ᐱᕙᓪᓕᐊᑎᑦᑎᔨ ᖃᓄᖅᑑᖃᑎᖃᐃᓐᓇᖅᐸᒃᐳᖅ ᐱᓕᕆᐊᖃᖃᑎᒋᔭᒥᖕᓂᒃ 

ᐃᓗᓕᖃᐅᑦᑎᐊᖅᑐᒥᒃ ᐃᑲᔪᖅᓱᖅᑕᐅᓂᖃᖁᓪᓗᒋᑦ ᐱᕋᔭᒃᑕᐅᓯᒪᔪᑦ ᐃᓚᒋᔭᖏᓪᓗ. ᑕᒪᒃᑯᐊ ᐱᔨᑦᑎᕋᐅᑎᑦ 

ᑮᓇᐅᔾᔭᒃᓴᐅᑎᒋᔭᑎᖃᖅᑎᑦᑎᓂᒃᑯᑦ ᐊᑭᓕᖅᓱᐃᔾᔪᑎᑎᒍᓪᓗ, ᓄᓇᓕᖕᓂ ᐃᑲᔪᖅᑎᒃᓴᓕᖕᒧᑦ ᐅᖃᓪᓚᖃᑎᖃᕐᓂᕐᒧᑦ 

ᐱᖅᑯᓯᑐᖃᖅᑎᑐᑦ. ᐱᓕᕆᐊᖃᖃᑎᒋᔭᑦ ᐅᑯᓂᖓ ᐃᓚᖃᖅᐳᑦ, ᐃᖅᑲᓇᐃᔭᖅᑎᑦ ᓄᓇᕗᑦ ᒐᕙᒪᒃᑯᖏᑕ ᐃᓄᓕᕆᔨᒃᑯᖏᑦ ᐊᒻᒪ 

ᐋᓐᓂᐊᖃᕐᓇᙱᑦᑐᓕᕆᔨᒃᑯ ᐃᓱᒪᔮᕈᑎᖃᖅᑐᓕᕆᔨᒃᑯᖏᑦ, ᐃᖃᓗᒃᑑᑦᑎᐊᑉ ᕼᐊᒻᓚᒃᑯᖏᑕ ᐃᓅᓯᖃᑦᑎᐊᖅᑐᓕᕆᔨᒃᑯᖏᑦ, 

ᑮᓇᐅᔾᔭᒃᓴᒐᑎᒃ ᑎᒥᐅᔪᓂᒃ ᓲᕐᓗ ᐃᓕᓴᖅᓯᕕᒃ ᑲᖏᖅᑐᒑᐱᖕᒥ ᐊᒻᒪ ᐳᓛᕐᕕᒃ ᖃᑉᓗᒃᑯ ᑲᖏᖅᖠᓂᕐᒥ. 

ᐊᒃᓱᕈᕐᓇᖅᑐᑦ  

ᐱᒋᐊᓕᓵᖅᑎᓪᓗᒍ 2024-25, ᐊᐅᓚᑦᑎᓂᕐᒧᑦ ᐊᒃᓱᕈᕐᓇᖅᑐᖅᓯᐅᖃᑦᑕᓚᐅᖅᑐᒍᑦ ᐃᖅᑲᓇᐃᔭᖅᑎᑭᒃᓴᕐᓂᕐᒧᑦ. 

ᑭᓯᐊᓂ, ᐊᕐᕌᒍ ᐊᓂᒍᖅᐸᓪᓕᐊᑎᓪᓗᒍ, ᐃᖅᑲᓇᐃᔭᖅᑎᑖᓚᐅᖅᐳᒍᑦ ᐃᓕᓐᓂᐊᖅᑎᑦᑎᓪᓗᑕᓗ ᐱᖓᓱᓂᒃ (3) ᓄᑖᓂᒃ 

ᐃᖅᑲᓇᐃᔭᖅᑎᒃᓴᓂᒃ ᐋᖅᑭᒃᓱᑦᑎᐊᓚᐅᖅᖢᑎᒍᓪᓗ ᐱᔨᑦᑎᕋᐅᑎᑦ.  

ᐃᓚᖓ 4: ᓄᓇᕗᒻᒥ ᐱᕋᔭᒃᑕᐅᓯᒪᔪᑦ ᑐᐊᕕᕐᓇᖅᑐᒧᑦ ᑮᓇᐅᔭᑦ  

ᓄᓇᕗᒻᒥ ᐱᕋᔭᒃᑕᐅᓯᒪᔪᑦ ᑐᐊᕕᕐᓇᖅᑐᒧᑦ ᑮᓇᐅᔭᑦ ᓴᖅᑭᖅᑕᐅᔪᔪᑦ ᑲᑎᑎᑦᑎᓂᕐᒥᑦ ᐱᕋᔭᒃᑕᐅᓯᒪᔪᓄᑦ 

ᐱᔭᕆᐊᖃᑲᐅᑎᒋᔭᖏᓐᓂᑦ ᐋᖅᑭᒋᐊᕆᓂᕐᒥᓪᓗ ᑮᓇᐅᔭᑎᒍᑦ ᐊᒃᓱᕉᑕᐅᔪᓂᑦ ᓴᖅᑭᖃᑦᑕᖅᑐᓂᑦ ᐱᕋᔭᖕᓂᒃᑯᑦ 

ᐊᑐᐃᓐᓇᐅᑎᑦᑎᓂᕐᒥᑦ ᐊᑯᓂᐅᖏᑦᑐᒧᑦ ᑮᓇᐅᔭᓕᕆᓂᕐᒧᑦ ᐃᑲᔪᖅᑐᕐᓂᕐᒥᑦ ᐊᑭᓕᕆᐊᓕᖕᓄᑦ ᐊᒃᑐᐊᓂᖃᖅᑐᓂᑦ 

ᐱᕋᔭᒡᕕᐅᔪᒥ ᓴᓗᒻᒪᖅᓴᐃᓂᕐᒥᑦ, ᐃᓗᕕᖅᓯᓂᕐᒥᑦ ᐃᓗᕕᖅᓯᓂᕐᒥᓪᓗ ᐊᖏᕐᕋᕐᓂᑦ, ᐅᑎᖅᑎᑕᐅᓂᕐᒧᑦ, 

ᐊᒃᑐᐊᓂᖃᖅᑐᓂᒡᓗ ᐊᐅᓪᓚᕐᓂᕐᒧᑦ ᐊᑭᓕᕆᐊᓕᖕᓂᑦ.  

ᓄᓇᕗᒻᒥ ᐱᕋᔭᒃᑕᐅᓯᒪᔪᑦ ᑐᐊᕕᕐᓇᖅᑐᒧᑦ ᑮᓇᐅᔭᑦ ᐃᑲᔪᓲᖑᕗᑦ ᐊᓯᖏᓐᓂᒃ ᑮᓇᐅᔭᖃᖅᑎᑦᑎᔾᔪᑎᓂᒃ ᓲᕐᓗ ᓄᓇᕗᑦ 

ᑐᙵᕕᒃᑯᑦ ᑎᒥᖓᑦ ᐃᓚᙵᖅᑐᓂᒃ ᐊᒻᒪ ᓇᒡᓕᒍᓱᖕᓂᕐᒧᑦ ᐃᑲᔪᖅᓱᐃᔾᔪᑎᓂᒃ ᐊᑐᐃᓐᓇᐅᔪᓂᒃ ᓄᓇᕗᒥᐅᓄᑦ 

ᕿᒃᓵᒃᑐᓂᒃ ᓇᒡᓕᒋᔭᒥᓂᒃ. 

ᐱᓕᕆᐊᒃᓴᓪᓗᐊᑕᑦ ᐊᒻᒪ ᐊᓂᒍᖅᑎᑕᐅᔪᑦ  

2024-2025−ᒥ, ᓄᓇᕗᒻᒥ ᐱᕋᔭᒃᑕᐅᓯᒪᔪᑦ ᑐᐊᕕᕐᓇᖅᑐᒃᑯᑦ ᑮᓇᐅᔭᖏᑦ ᐃᑲᔪᓚᐅᖅᐳᑦ 4−ᓂᒃ ᖃᑕᙳᑎᒌᓂᒃ 

ᑕᓪᓕᒪᓂᒃ ᓄᓇᕗᒻᒥ ᓄᓇᓕᖕᓂ − ᐃᖃᓗᒃᑑᑦᑎᐊᖅ, ᑲᖏᖅᖠᓂᖅ, ᐃᖃᓗᐃᑦ, ᒥᑦᑎᒪᑕᓕᒃ, ᐊᒻᒪ ᑭᙵᐃᑦ − ᐊᒻᒪ 

ᐊᑕᐅᓯᖅ ᓄᓇᕗᑦ ᓯᓚᑖᓂ − ᐋᑐᕚ.  

ᑮᓇᐅᔭᑦ ᐊᑭᓕᖅᓱᐃᔾᔪᑕᐅᓚᐅᖅᐳᑦ ᒪᑯᓄᖓ:  

• ᐃᕐᖐᓐᓇᖅ ᑐᔪᕐᒥᕕᖃᕆᐊᖃᕐᓂᖅ, ᐅᓂᒃᓯᒪᓂᖃᕆᐊᖃᕐᓂᖅ, ᐱᓂᕐᓗᒃᑕᐅᓯᒪᔪᓪᓗ ᓂᕆᔾᔪᑎᒃᓴᖏᓐᓄᑦ; 

• ᐱᕋᔭᒡᕕᕕᓂᖅ/ᐆᒪᔪᑦ ᐅᓗᕆᐊᓇᖅᑐᑦ ᓴᓗᒻᒪᖅᓴᖅᑕᐅᓂᖏᑦ. 

• ᖃᖓᑦᑕᐅᑎᓄᑦ ᐊᑭᓕᕆᐊᓖᑦ ᐃᓚᒋᔭᐅᔪᓄᑦ ᑕᑯᔭᖅᑐᕐᓗᑎᒃ ᓇᒡᓕᒋᔭᒥᓂᒃ ᐃᓅᔪᓐᓃᕐᓂᐊᓕᖅᑐᒥᒃ 

ᐋᓐᓂᖅᓯᕆᕐᔪᐊᓚᐅᖅᑎᓪᓗᒍ.  

• ᖃᖓᑦᑕᐅᑎᓄᑦ ᐊᑭᓕᕆᐊᓖᑦ ᐃᓗᕕᖅᑕᐅᔪᖃᖅᑎᓪᓗᒍ ᐃᓅᔪᓐᓃᖅᑐᒧᑦ ᖃᑕᙳᑎᒋᔭᐅᔪᒧᑦ.  

• ᐃᓗᕕᖅᓯᓂᕐᒧᑦ ᐊᖏᕐᕋᒧᑦ ᐊᑭᓕᕆᐊᓖᑦ, ᐱᖃᓯᐅᑎᓪᓗᓂᑦ ᐊᑭᖓ ᐴᖅᓯᕕᐅᑉ ᐊᒻᒪᓗ 

ᐃᓗᕕᓕᐊᕈᑎᒧᓪᓗ; 

• ᐃᓗᕕᖅᑕᐅᓂᖓᓄᑦ ᐊᑭᓕᕆᐊᓖᑦ ᐃᖃᓗᓐᓂ. 

• ᐊᓯᑖᖅᑎᑕᐅᓗᑎᑦ ᐃᓪᓗᒥᐅᑕᐃᑦ (ᐃᔅᓯᕙᐅᑕᑯᑖᓗ, ᐃᒡᓕᖅ) ᐃᒋᑕᐅᒋᐊᖃᓚᐅᖅᑐᑦ 

ᓴᓗᒻᒪᖅᓴᐃᑎᓪᓗᒋᑦ. 

ᐊᓯᖏᑦ ᑮᓇᐅᔭᑎᒎᙱᑦᑐᖅ ᐃᑲᔪᖅᓱᐃᔾᔪᑎᑦ ᐱᔨᑦᑎᕋᐅᑏᓪᓗ ᒪᑯᓂᖓ ᐃᓚᖃᖅᐳᑦ: 

• ᑐᓐᓂᖅᑯᑕᐅᔪᑦ ᐸᓖᓯᒃᑯᓐᓄᑦ ᐱᕋᔭᕐᔪᐊᖅᑐᕕᓂᕐᓄᑦ ᐊᒻᒪ ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᐅᑎᑦ ᐊᓯᖏᓐᓂᒃ 

ᑭᒡᒐᖅᑐᐃᕕᐅᔪᓂᒃ (ᐋᑐᕚ); ᐊᒻᒪᓗ 

• ᑐᓐᓂᖅᑯᑕᐅᔪᑦ ᐅᖓᓯᒃᑐᒧᑦ ᐃᓅᓯᓕᕆᔭᐅᓂᕐᒧᑦ ᐊᒻᒪ ᑕᑯᔭᐅᕝᕕᒃᓴᒧᑦ ᐊᑭᓕᖅᓱᕆᐊᓕᖕᓄᑦ. 

ᒪᓕᒐᓕᕆᔨᒃᑯᑦ ᐱᓕᕆᔨᐅᖃᑕᐅᔪᓂᒃ ᑲᑐᔾᔨᖃᑎᖃᕐᓂᖅ 

ᓄᓇᕗᒻᒥ ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᖅᑏᑦ ᐱᓕᕆᖃᑎᖃᓚᐅᖅᐳᑦ ᐸᓖᓯᒃᑯᑦ ᐱᕋᔭᕐᔪᐊᖅᑐᓕᕆᔨᖏᓐᓂᒃ, ᓄᓇᕗᒻᒥ 

ᑐᖁᖓᔪᓕᕆᔨᒻᒪᕆᐅᑉ ᑎᑎᕋᕐᕕᐊᓂ, ᓄᓇᕗᑦ ᒐᕙᒪᒃᑯᑦ ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᓐᓂ, ᕼᐋᒪᓚᒃᑯᓐᓂ, 

ᐊᒻᒪ ᐃᓗᕕᖅᓯᕝᕕᖕᓂ ᓄᓇᕗᒻᒥ ᐊᒻᒪ ᐋᑐᕚᒥ ᐊᑐᐃᓐᓇᐅᑎᑦᑎᖁᓪᓗᒋᑦ ᐊᑕᖐᔪᒥᒃ ᐱᔨᑦᑎᕋᕐᓂᕐᒥᒃ ᕿᒃᓵᒃᑐᓂᒃ 

ᖃᑕᙳᑎᒌᓂᒃ ᐸᕐᓇᒃᓯᒪᓂᖏᓐᓄᑦ ᓇᒃᓴᕈᒪᓪᓗᑎᒃ ᓇᒡᓕᒋᔭᒥᓂᒃ ᑕᖃᐃᖅᓯᕐᕕᖏᓐᓄᑦ.  

ᐊᒃᓱᕈᕐᓇᖅᑐᑦ  

ᐊᐅᓚᑎᓂᒃᑯᑦ ᐊᔪᕐᓇᖅᑐᖅᓯᐅᕐᓂᖅᑕᖃᓚᐅᖅᐳᖅ ᓄᓇᕗᒻᒥ ᐱᓂᕐᓗᒃᑕᐅᓯᒪᔪᑦ ᐱᕋᔭᑕᐅᓂᒃᑯ ᑐᐊᕕᕐᓇᖅᑐᒃᑯᑦ 

ᑮᓇᐅᔭᑦ ᐊᑐᖅᑎᑕᐅᓂᖏᓐᓄᑦ ᓄᓇᕘᑉ ᓯᓚᑖᓃᑦᑐᓂᒃ ᖃᓄᖅ ᐊᑭᓕᖅᓱᖅᑕᐅᔭᕆᐊᓕᑦ ᐱᑎᑕᐅᓂᐊᕐᒪᖔᑕ. 

ᐃᓚᖏᑦ ᑖᒃᑯᐊ ᓂᐅᕕᕐᓂᕐᒧᑦ ᐱᔭᐅᔭᕆᐊᓖᑦ ᑲᔪᓯᐊᔾᔪᑕᐅᕙᒃᑐᓪᓗ ᓱᖏᐅᙵᔭᐅᓚᐅᙱᓚᑦ ᐱᕋᔭᒡᕕᐅᓯᒪᔪᓄᑦ 

ᐱᔨᑦᑎᕋᕐᕕᖃᖅᐸᖕᓂᕐᒧᑦ ᐃᖅᑲᓇᐃᔭᖅᑎᒋᔭᐅᔪᓄᑦ, ᓴᖅᑭᑎᑦᑎᓕᖅᐸᒃᖢᓂ ᐃᓚᖏᓐᓂᒃ ᑲᔪᓯᓂᖃᑦᑎᐊᙱᑦᑐᓂᒃ 

ᐅᖓᕙᕆᐊᖅᑕᐅᔪᓂᒡᓗ ᐃᖅᑲᓇᐃᔭᖅᑏᑦ ᖃᐅᔨᒪᓕᖅᐸᓪᓕᐊᓂᖏᓐᓄᑦ ᐊᑐᖅᑕᐅᔭᕆᐊᓕᖕᓂᒃ ᐊᔾᔨᒌᙱᑦᑐᓂ 

ᐃᓂᒋᔭᐅᔪᓂ ᑲᔪᓯᐊᔾᔪᑕᐅᕙᒃᑐᓂᒡᓗ ᑖᒃᑯᓇᓂᕐᒥᐅᑕᐅᙱᑦᑐᓄᑦ ᐱᓕᕆᖃᑎᒋᔭᐅᔪᓄᑦ. 

ᐃᓚᖓ 5: ᐃᓚᒋᔭᐅᔪᓄᑦ ᑐᑭᓯᒋᐊᕐᕕᒃ 

ᐃᓚᒋᔭᐅᔪᓄᑦ ᑐᑭᓯᒋᐊᕐᕕᒃ ᐱᓕᕆᐊᒃᓴᐅᕗᖅ ᐱᑕᖃᖅᑎᑦᑎᔪᓐᓇᕐᕕᐅᓪᓗᓂ ᐋᖅᑭᒃᑕᐅᓚᐅᖅᑐᖅ 

ᓇᒧᙵᑭᑕᒋᐊᕐᓇᙱᑦᑐᒃᑯᑦ ᐃᑲᔪᖅᓱᖅᑕᐅᓂᖃᕈᓐᓇᖁᓪᓗᒋᑦ ᐃᓚᒌᑦ ᐊᕐᓇᐃᑦ ᓂᕕᐊᖅᓵᓪᓗ ᐃᓄᐊᖅᑕᐅᓯᒪᔪᑦ 

ᐊᓯᐅᔨᔭᐅᓯᒪᔪᓪᓗ ᐱᔾᔪᑎᒋᓪᓗᒋᑦ. ᐱᓕᕆᐊᒃᓴᖅ ᐊᐅᓚᑕᐅᕗᖅ ᑐᑭᓯᒋᐊᒐᒃᓴᓂᒃ ᑎᒃᑯᐊᖅᓯᔨᑦ ᐊᐅᓚᑦᑎᔨᒧᑦ. 

ᐃᑲᔪᖅᓲᑕᐅᔪᑦ ᐱᔭᐅᔪᓐᓇᖅᑐᑦ ᐃᓚᒋᔭᐅᔪᓄᑦ ᑐᑭᓯᒋᐊᕐᕕᒃ ᐱᓕᕆᐊᒃᓴᖏᑎᒍᑦ ᒪᑯᓂᖓ ᐃᓚᖃᖅᐳᑦ: 

• ᑐᓴᐅᒪᔾᔪᑎᒃᓴᑦ: ᐃᑲᔪᖅᑕᐅᓂᖅ ᐊᑐᖅᑕᐅᖃᑦᑕᖅᑐᓂᑦ ᕿᓂᕐᓂᕐᒥᑦ ᐃᓚᒌᓂᑦ ᕿᓂᖅᑐᓂᑦ 

ᐱᔪᓐᓇᕐᓂᕐᒥᑦ ᓯᓚᑖᓂᙶᖅᑐᓂᑦ ᑎᑎᕋᖅᓯᒪᔪᓂᑦ ᐊᓯᐅᔨᓂᖏᓐᓄᑦ ᐃᓄᐊᖅᑕᐅᓯᒪᔪᓄᓪᓘᓐᓃᑦ 

ᓇᓪᓕᒋᔭᖏᓐᓄᑦ;  

• ᒪᒥᓴᕐᓂᕐᒧᑦ ᐃᓕᓐᓂᐊᖅᓯᓐᓈᑦ ᑲᑎᒪᓂᖅ: ᑐᓂᓯᓂᖅ ᐊᒻᒪ ᐊᐅᓚᑦᑎᓗᓂ ᐱᓕᕆᖃᑎᒌᓄᑦ 

ᐊᒻᒪ/ᐅᕝᕙᓘᓐᓃᑦ ᐃᓄᑑᔪᓄᑦ ᒪᒥᓴᕐᓂᕐᒧᑦ ᖃᑕᙳᑎᖏᓐᓄᑦ, ᐱᕕᒃᓴᖃᕐᓗᑎᒃ ᐃᓕᓴᐃᔨᓄᑦ ᑲᑎᙵᔪᓂ 

ᐃᓐᓇᑐᖃᕐᓂ, ᒪᒥᓴᐃᔨᓂᑦ ᐃᓅᓯᓕᕆᔨᓂᑦ, ᑐᒃᓯᐊᕐᕕᖕᒥ, ᐅᕝᕙᓘᓐᓃᑦ ᐋᓐᓂᐊᕕᖕᒥ ᐃᓱᒪᓕᕆᔨᓂᑦ; 

ᐊᒻᒪᓗ  

• ᐃᓅᓯᕐᒥᒃ ᖁᕕᐊᓲᑎᖃᕐᓂᖅ: ᑮᓇᐅᔭᑎᒍᑦ ᐃᑲᔪᖅᑕᐅᓂᖅ ᓂᕆᕕᒡᔪᐊᕐᓂᖃᕐᓂᒃᑯᑦ ᐃᓅᓯᕆᔭᐅᓚᐅᑐᒥᒃ 

ᐃᖅᑲᐅᒪᓂᖃᕐᓂᕐᒧᑦ. 

ᐱᓕᕆᐊᒃᓴᓪᓗᐊᑕᑦ ᐊᒻᒪ ᐊᓂᒍᖅᑎᑕᐅᔪᑦ  

ᖃᑕᙳᑎᒋᔭᐅᔪᑦ ᐊᕐᓇᐃᑦ ᓂᕕᐊᖅᓵᓪᓗ ᐃᓄᐊᖅᑕᐅᓯᒪᔪᑦ ᐊᓯᐅᔨᔭᐅᓯᒪᔪᓪᓗ ᐱᔪᓐᓇᖅᐳᑦ 

ᑮᓇᐅᔭᖁᑎᒋᔭᐅᓂᐊᖅᑐᓂᒃ ᐊᑐᖅᑕᐅᔪᓐᓇᖅᑐᓂᒡᓗ ᐅᑯᑎᒎᓇᖅ, ᐃᓚᒌᓄᑦ ᑐᓴᐅᒪᑎᑦᑎᓂᕐᒧᑦ 

ᐱᓕᕆᖃᑎᒌᒃᐸᖕᓂᕐᒧᑦ ᐱᓕᕆᖃᑎᒌᒃᐸᒃᑐᑎᒍᑦ ᐱᓕᕆᐊᕆᕙᒃᑕᖏᑎᒍᑦ.  

2024-2025-ᒥ, ᑐᑭᓯᒋᐊᒐᒃᓴᓂᒃ ᑎᒃᑯᐊᖅᓯᔨᑦ ᐊᐅᓚᑦᑎᔨ ᑐᓴᐅᒪᔭᖃᓕᕐᓂᕐᒧᑦ ᑲᑎᖃᑎᖃᖅᑎᑦᓚᐅᖅᐳᑦ 

ᐃᓚᒌᖑᔪᓄᑦ 5-ᓂ ᓄᓇᓕᖕᓂ: ᑲᖏᖅᖠᓂᖅ, ᒥᑦᑎᒪᑕᓕᒃ, ᐸᖕᓂᖅᑑᖅ, ᐃᖃᓗᐃᑦ, ᐊᒻᒪ ᓴᓪᓕᖅ. ᐱᔾᔪᑎᖓ 

ᓇᓗᓇᐃᔭᐅᑎᓄᑦ ᐃᓕᓐᓂᐊᕐᓇᑦ ᐊᐅᓚᓪᓗᒋᑦ ᓯᕗᓪᓕᕐᒥ ᖃᐅᔨᒋᐊᕐᕕᒃᓴᑦ ᐊᑯᓐᓂᖏᓐᓂ ᓇᓗᓇᐃᔭᐅᑎᓄᑦ 

ᑐᓐᓂᖅᑯᑕᐅᔪᓄᑦ ᐊᐅᓚᑦᑎᔨ ᐊᒻᒪ ᐊᕐᓇᐃᑦ ᓂᕕᐊᖅᓵᓪᓗ ᐃᓄᐊᖅᑕᐅᓯᒪᔪᑦ ᐊᓯᐅᔨᔭᐅᓯᒪᔪᓪᓗ ᖃᑕᙳᑎᖏᓐᓂ 

ᐱᕕᖃᖅᑎᓪᓗᒍᓗ ᐊᐅᓚᑦᑎᔨ ᐊᒥᖅᑳᖃᑎᖃᕐᓗᓂ ᓇᓗᓇᐃᔭᐅᑎᓂᒃ ᐊᑐᓂ ᖃᑕᙳᑎᒌᓄᑦ ᖃᐅᔨᓴᕐᓗᒋᓪᓗ 

ᐱᔭᕆᐊᖃᖅᑕᖏᑦ. ᑐᓴᐅᒪᔭᖃᓕᕐᓂᕐᒧᑦ ᑲᑎᖃᑎᖃᕐᓂᐅᔪᓂ, ᑐᑭᓯᒋᐊᒐᒃᓴᓂᒃ ᑎᒃᑯᐊᖅᓯᔨᑦ ᐊᐅᓚᑦᑎᔨ ᐃᓚᒌᓪᓗ 

ᑐᙵᕕᒃᓴᓕᐅᖅᐸᓪᓕᐊᓕᓚᐅᖅᐳᑦ ᒪᒥᓴᕐᓂᐅᓂᐊᖅᑐᒧᑦ ᖃᖅᓄᖅᑑᖃᑎᒌᖕᓂᒃᑯ ᐃᓱᒪᒃᓴᖅᓯᐅᕈᑎᖃᖅᖢᑎᒃ ᖃᓄᖅ 

ᓯᕗᒻᒧᐊᒃᐸᓪᓕᐊᔪᓐᓇᕐᒪᖔᕐᒥ ᐃᓚᐃᖅᓯᒪᓂᖃᕐᓂᕐᒥᓂᒃ ᐊᓂᒍᓂᖃᕈᓐᓇᕐᓂᕐᒥᒃ.  

2024-2025−ᒥᑦ, ᑐᓴᖅᑕᐅᑎᑦᑎᔾᔪᑎᓄᑦ ᑐᓐᓂᖅᑯᑕᐅᔪᓄᑦ ᑲᒪᔨ ᐋᖅᑭᒃᓱᐃᓪᓗᓂ ᐱᓕᕆᐊᖃᕐᖢᓂᓗ 

ᐊᔾᔨᒌᙱᑦᑐᓂᒃ ᑲᑎᓐᓂᕐᓂ ᐱᖁᓪᓗᒋᑦ ᐱᔭᕆᐊᓕᖏᑦ ᐊᕐᓇᐃᑦ ᓂᕕᐊᖅᓵᓪᓗ ᐃᓄᐊᖅᑕᐅᓯᒪᔪᑦ ᐊᓯᐅᔨᔭᐅᓯᒪᔪᓪᓗ 

ᖃᑕᙳᑎᒌᓄᑦ. ᑖᒃᑯᐊ ᑲᑎᒪᑎᑕᐅᓚᐅᖅᑐᑦ ᒥᑦᑎᒪᑕᓕᒻᒥ, ᐋᑐᕚᒥ, ᐋᓐᑎᐅᕆᐅᒥ ᐊᒻᒪᓗ ᒪᓐᑐᕆᐊ, ᑯᐸᐃᒃᒥ. 

ᐊᑖᓂ ᓇᓗᓇᐃᖅᓯᒪᕗᑦ ᖃᓄᒃᑲᓐᓂᖅ ᐱᓕᕆᖃᑎᒌᖕᓂᖅᑕᖃᓚᐅᕐᒪᖔ ᐊᓂᒍᐃᑎᑦᑎᑦᑎᐊᕐᓂᖅᑕᖃᓚᐅᕐᒪᖔᓪᓗ 

2024-2025 ᑮᓇᐅᔭᖏᑕ ᐊᕐᕌᒍᐊᓂ.  

ᐱᓕᕆᕝᕕᖕᒥᐅᑕᐅᖃᑎᒌᙱᑦᑐᓄᑦ ᐱᓕᕆᖃᑎᒌᖕᓂᖏᑦ  

FILU−ᑯᑦ ᐱᓕᕆᖃᑎᖃᓚᐅᖅᐳᑦ ᓄᓇᖃᖅᑳᖅᑐᓕᕆᓂᕐᒧᑦ ᑎᑎᕋᕐᕕᒋᔭᐅᔪᒥᒃ, ᐃᓚᒌᓄᑦ ᐃᑲᔪᖅᑐᐃᕙᖕᓂᕐᒧᑦ 

ᐱᓕᕆᕝᕕᒋᔭᐅᕙᒃᑐᒥᒃ ᑯᐃᐸᒡ ᒐᕙᒪᖓᓂᒃ, ᐃᑲᔪᖅᑐᐃᔪᒪᓪᓗᑎᒃ ᐃᓚᒌᑦ ᑐᓴᖅᑕᐅᔪᒃᓴᖁᑎᖏᓐᓄᑦ 

ᐱᔭᕆᐊᖃᖅᑕᖏᓐᓂᒃ ᐱᔾᔪᑎᖃᕐᓗᑎᒃ ᓇᒡᓕᒋᔭᒥᓂᒃ. ᑖᔅᓱᑎᒎᓇᖅ ᐱᓕᕆᖃᑎᒌᖕᓂᒃᑯᑦ, ᐃᓚᒌᑦ ᐱᕕᖃᓚᐅᖅᑐᑦ 

ᖃᐅᔨᒃᑲᓐᓂᓂᕐᒥᑦ ᐃᖏᕐᕋᓂᕆᔭᖏᓐᓂᑦ ᓇᓪᓕᒋᔭᖏᑕ ᐊᒻᒪᓗ ᖁᕕᐊᓲᑎᖃᕐᓂᕐᒥᑦ ᐃᓅᓯᕐᒥᑦ ᓇᓪᓕᐅᓐᓂᖅᓯᐅᕐᓂᒃᑯᑦ.  

ᐊᐅᐸᖅᑐᖅ ᐊᓐᓄᕌᓄᑦ ᐅᓪᓗᖓ ᖃᓄᐃᓕᐅᕐᓇᑦ 

ᑲᓇᑕᒥ ᐅᓪᓗᕆᔭᐅᑎᓪᓗᒍ ᐅᔾᔨᕈᓱᖕᓇᒥ ᐊᓯᐅᓯᒪᔪᓄᑦ ᐃᓄᐊᖅᑕᐅᓯᒪᔪᓄᓪᓗ ᓄᓇᖃᖅᑳᖅᓯᒪᔪᑦ ᐊᕐᓇᐃᑦ 

ᓂᕕᐊᖅᓵᓪᓗ ᐊᒻᒪ 2SLGBTQIA+ ᐃᓄᐃᑦ, ᓄᓇᕗᒻᒥ ᐱᕋᔭᒃᑕᐅᓯᒪᔪᓄᑦ ᐱᔨᑦᑎᕋᖅᑎᒃᑯᑦ ᐋᖅᑭᒃᓱᐃᓚᐅᖅᐳᑦ 

ᐱᓕᕆᑎᑦᑎᓪᓗᑎᒡᓗ ᓲᕐᓗ ᐃᖅᑲᐅᒪᔾᔪᑎᓂᒃ ᐱᓱᔪᒃᖢᑎᒃ ᐊᒻᒪ ᓯᓚᒥ ᓂᕿᓕᐅᖅᖢᑎᒃ. 2024-2025−ᒥ, 

ᐱᓕᕆᑎᑦᑎᓚᐅᖅᐳᑦ ᐃᖃᓗᖕᓂ, ᑲᖏᖅᖠᓂᕐᒥ ᐊᒻᒪ ᐃᖃᓗᒃᑑᑦᑎᐊᒥ.  

ᒪᓕᒐᓕᕆᔨᒃᑯᑦ ᐱᓕᕆᔨᐅᖃᑕᐅᔪᓂᒃ ᑲᑐᔾᔨᖃᑎᖃᕐᓂᖅ 

ᑐᑭᓯᒋᐊᒐᒃᓴᓂᒃ ᑎᒃᑯᐊᖅᓯᔨᑦ ᐊᐅᓚᑦᑎᔨ ᑐᓴᐅᒪᔭᖃᐃᓐᓇᖅᐸᒃᐳᖅ ᐅᖃᕐᕕᒋᔭᖃᕈᓐᓇᕐᓂᐅᔪᓂᒃ 

ᐱᔨᑦᑎᖅᑕᐅᔭᕆᐊᓖᑦ ᖃᐅᔨᒪᖁᓪᓗᒋᑦ ᐊᔾᔨᒌᙱᑦᑑᑕᐅᔪᓂᒃ ᐊᑐᖅᑎᑦᑐᓐᓇᖅᑕᒥᖕᓂᒃ. ᑐᑭᓯᒋᐊᒐᒃᓴᓂᒃ 

ᑎᒃᑯᐊᖅᓯᔨᑦ ᐊᐅᓚᑦᑎᔨ ᐱᓕᕆᖃᑎᖃᑦᑎᐊᖏᓐᓇᖅᐸᒃᐳᖅ ᐱᓕᕆᖃᑎᒋᕙᒃᑕᒥᓂᒃ 

ᐋᓐᓂᐊᖃᖅᑕᐃᓕᒪᑎᑦᑎᔨᒃᑰᓐᓃᑦᑐᓂᒃ ᒪᓕᒐᓕᕆᔨᒃᑯᓐᓃᑦᑐᓂᒡᓗ, ᐃᓚᒋᔭᐅᑎᑕᐅᓪᓗᓂ ᒪᒥᓴᕐᓂᖅ ᐅᖃᓪᓚᖕᓂᒃᑯᑦ 

ᐱᓕᕆᐊᒃᓴᖅ, ᓄᓇᓕᖕᓂ ᐃᓱᒪᔮᕈᑎᓕᖕᓄᑦ ᐃᓗᐊᖅᓴᐃᔨᐅᔪᓂᒃ ᐊᒻᒪ ᖃᐅᔨᒃᑲᐃᔨᓂᒃ, ᐊᒻᒪ ᐃᓅᓪᓗᑎᒃ 

ᐅᖃᕐᕕᐅᔪᓐᓇᖅᑐᑦ ᒪᑯᓇᖓᑦ ᑎᒥᐅᔪᓂᑦ ᓲᕐᓗ ᐃᓕᓴᖅᓯᕕᒃ ᑲᖏᖅᑐᒑᐱᖕᒥ, ᐳᓛᕐᕕᒃ ᖃᑉᓗᒃᑯ ᑲᖏᖅᖠᓂᕐᒥ, 

ᐃᖃᓗᒃᑑᑦᑎᐊᑉ ᕼᐊᒻᓚᒃᑯᖏᑕ ᐃᓅᓯᖃᑦᑎᐊᖅᑐᓕᕆᔨᒃᑯᖏᑦ, ᐊᒻᒪ ᑐᑭᓯᒋᐊᕐᕕᒃᑯᑦ ᐃᖃᓗᖕᓂ.   

ᐊᒃᓱᕈᕐᓇᖅᑐᑦ  

ᐊᖏᓂᖓ ᐱᔨᑦᑎᕋᕐᓂᕆᔭᐅᕙᒃᑐᖅ ᐅᑯᑎᒎᓇᖅ, ᐃᓚᒌᓄᑦ ᑐᓴᐅᒪᑎᑦᑎᕙᖕᓂᕐᒧᑦ ᐱᓕᕆᕝᕕᒋᔭᐅᕙᒃᑐᖅ 

ᐱᓕᕆᐊᖑᕙᒃᑐᖅ ᐊᖏᒡᓕᕙᓪᓕᐊᖏᓐᓇᓚᐅᖅᐳᖅ ᐊᒥᓲᓂᖅᓴᐃᑦ ᐃᓚᒌᑦ ᖃᐅᔨᒪᓕᖅᐸᓪᓕᐊᑎᓪᓗᒋᑦ 

ᐊᑐᖅᓯᕙᓪᓕᐊᓪᓗᑎᒡᓗ ᑕᒪᑐᒥᖓ ᐱᓕᕆᐊᖑᔪᒥᒃ. ᐅᓄᖅᓯᕚᓪᓕᖅᓯᒪᓂᖏᑦ ᑲᒪᒋᔭᐅᔭᕆᐊᓖᑦ 

ᐊᒃᓱᕈᕐᓇᕈᑕᐅᓚᐅᕆᕗᑦ ᓈᒻᒪᒃᑐᓂᒃ ᑳᓐᑐᓛᒃᑕᐅᓯᒪᔪᓂᒃ ᐱᓕᕆᔾᔪᑎᒃᓴᓂᒃ, ᐅᑯᓂᖓᓗ ᐃᓕᖅᑯᓯᕐᒨᖓᔪᓂᒃ 

ᐃᓅᓯᓕᕆᔪᓐᓇᕐᓂᕐᒥᒃ, ᐊᒻᒪᓗ ᓴᖅᑭᑦᑎᓇᓱᒃᖢᑎᒃ ᐃᖅᑲᓇᐃᔭᖅᑎᑭᒃᓴᕐᓂᕐᒥᒃ ᐊᒻᒪ ᐊᑐᐃᓐᓇᐅᔪᓂᒃ. 

ᐃᓚᖓ 6: ᓯᕗᓂᒋᔭᒥ ᑐᕌᖅᑕᖅ – ᓄᓇᕗᒻᒥ ᐱᕋᔭᒃᑕᐅᔪᓄᑦ ᐱᔨᑦᑎᕋᐅᑎᑦ 

ᒪᓕᒐᓕᕆᔨᒃᑯᑦ ᓄᖅᑲᐅᔾᔨᓂᐊᙱᓚᑦ ᐃᖏᕐᕋᕙᓪᓕᐊᑎᑕᐅᓂᖓᓂᒃ ᐱᕋᔭᒃᑕᐅᔪᓄᑦ ᐱᔨᑦᑎᕋᖅᑎᒃᑯᓐᓂᒃ 

ᑲᔪᓯᓂᖃᑦᑎᐊᖏᓐᓇᖅᑎᑦᓇᓱᐃᓐᓇᕐᓂᐊᕆᓪᓗᑎᒃ ᓯᕗᒻᒧᐊᒃᐸᓪᓕᐊᓂᖅᑕᖃᖅᐸᓪᓕᐊᑦᑎᐊᖁᓪᓗᒍ. ᐱᕋᔭᒃᑕᐅᔪᓄᑦ 

ᐱᔨᑦᑎᕋᖅᑎᑦ ᐃᖅᑲᓇᐃᔭᖅᑎᓕᒫᖏᖕ ᐱᓕᕆᖃᑎᖃᖅᐸᓪᓕᐊᖏᓐᓇᖅᐳᑦ ᒪᓕᒐᓕᕆᔨᒃᑯᑦ ᐱᓕᕆᐊᖃᖅᑐᓂᒃ 

ᐊᔭᖅᑭᑦᑕᐅᓂᖃᙱᓐᓂᒃᑯᑦ ᐱᔨᑦᑎᖅᑕᐅᔪᓐᓇᖁᓪᓗᒋᑦ ᐃᑲᔪᖅᓱᖅᑕᐅᔪᓐᓇᖁᓪᓗᒋᓪᓗ ᐱᕋᔭᒃᑕᐅᓂᑯᑦ 

ᐊᓂᒍᐃᓯᒪᔪᓪᓗ ᐱᕋᔭᖕᓂᕆᔭᐅᓂᑯᓂᒃ.

ᐃᓚᓕᐅᔾᔭᐅᓯᒪᔪᖅ A: ᐱᕋᔭᒡᕕᐅᓯᒪᔪᑦ ᐃᑲᔪᖅᑕᐅᖁᓪᓗᒋᑦ ᑮᓇᐅᔭᑦ 2024-2025 

ᑮᓇᐅᔭᓕᕆᓂᕐᒧᑦ ᐅᓂᒃᑳᖅ. 

ᐅᓂᒃᑳᖅ ᑮᓇᔭᓕᐊᓄᑦ ᐊᑭᓕᐅᑎᓪᓗ: ᐊᐃᕆᓕ 1, 2024 – ᒫᔾᔨ 31, 2025 

 

ᐱᒋᐊᕈᑕᐅᔪᑦ ᑮᓇᐅᔭᑦ        $ 161,560.35 
 

ᑮᓇᐅᔭᖅᑖᖑᕙᓪᓕᐊᔪᑦ 

ᕿᑐᕐᖏᐅᕈᑏᑦ ᓄᐊᑕᐅᔪᑦ (2024-2025)  $ 7,911.08  

       $ 7,911.08 

 

$ 169,471.43 

 

ᑮᓇᐅᔭᖅᑐᕈᑕᐅᔪᑦ   

ᑮᓇᐅᔭᒃᑯᕕᖕᒧᑦ ᐊᑭᓕᒐᒃᓴᑦ       $ 0.00 

ᐊᑭᓕᐅᑎᒋᓯᒪᔭᑦ – ᐱᓕᕆᐊᖅ      $ 0.00 

        $ 0.00 

 

ᒪᑐᔭᐅᑎᓪᓗᒍ ᑲᑎᓪᓗᒋᑦ ᑮᓇᐅᔭᑦ      $ 169,471.43 

 

ᖃᐅᔨᒪᔭᕆᐊᓕᒃ:  

ᐱᕋᔭᒡᕕᐅᓯᒪᔪᑦ ᐃᑲᔪᖅᑕᐅᔾᔪᑎᒃᓴᖏᓐᓄᑦ ᑮᓇᐅᔭᑦ ᐊᐅᓚᑕᐅᓲᖑᕗᑦ ᒪᓕᒐᓕᕆᔨᒃᑯᓐᓂ ᐊᐃᑦᑑᑎᓄᑦ ᐃᑲᔫᑎᓄᓪᓗ. 

ᐊᒻᒪᓗᑦᑕᐅᖅ, ᐊᕐᕌᒍᑕᒫᑦ, $ 150,000.00 ᖄᒃᑲᓐᓂᐊᒍᑦ ᑮᓇᐅᔭᖃᖅᑎᑕᐅᔾᔪᑎ ᐱᑎᑕᐅᔪᖅ ᐃᑲᔪᕐᓗᒍ ᐱᕋᔭᒃᑕᒥᓄᑦ 

ᐱᓂᕐᓗᒃᑕᐅᔪᕕᓂᕐᓄᑦ ᑮᓇᐅᔭᖃᖅᑎᑕᐅᔾᔪᑎᓄᑦ−ᐊᒃᑐᐊᓂᓕᖕᓄᑦ ᐱᓕᕆᐊᒃᓴᓄᑦ ᐊᑐᕐᓗᒍ ᑎᑎᕋᖅᓯᒪᔪᑎᒍᑦ 

ᑐᑭᓯᐅᒪᖃᑦᑕᐅᑎᓂᖅ (MOU) ᑖᒃᑯᓇᙵᑦ ᐃᓄᓕᕆᔨᒃᑯᑦ ᒪᓕᒐᓕᕆᔨᒃᑯᓐᓂᓪᓗ. ᑖᓐᓇ ᐃᓚᒋᐊᕈᑎ ᑮᓇᐅᔭᖃᖅᑎᑕᐅᔾᔪᑎ 

ᐊᓯᐊᒎᖓᔪᖅ ᐱᕋᔭᑦᑕᒥᓂᐅᔪᓄᑦ ᐱᕋᔭᑦᑕᒥᓂᐅᔪᓄᑦ ᑮᓇᐅᔭᖃᖅᑎᑕᐅᔾᔪᑎᓂᑦ ᓴᓂᕐᕙᒃᑕᐅᓯᒪᔪᓂᑦ ᐃᓚᒋᔭᐅᒐᓂᓗ 

ᐱᕋᔭᑦᑕᒥᓂᐅᔪᓄᑦ ᐱᕋᔭᑦᑕᒥᓂᐅᔪᓄᑦ ᑮᓇᐅᔭᖃᖅᑎᑕᐅᔾᔪᑎᓂᑦ ᖁᓛᓃᑦᑐᓂᑦ. 

